
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	
ЗАЛХУУ ТАРО

	Өндөр уулсын хооронд нэгэн жижиг тосгон байх ажээ. Тал талаас нь сүрлэг уулс хүрээлсэн энэ тосгоны дэргэдүүр уулын тунгалаг устай Танигава гол эцэж ядрахыг үл мэдрэн боргио татуулан урсана. Эндхийн газар нутаг нь хуурай, үржил шимгүй учраас чулуурхаг хөрстэй жижиг талбайгаас хүмүүс шар будаа, шошийн өчүүхэн бага ургац хурааж авдаг байв.

	Хэрвээ энэ тосгоны хавьцаа чөтгөртэй болоогүй сэн бол бага ургац авах ч бас гайгүй хэрэг байх байжээ. Тариа ногоо ургаж гүйцээгүй байхад л чөтгөр бүгдийг нь тонож дээрэмдэн, хувхайлж хоосолчихдог байлаа. Энэ тосгоны ядуу, золгүй хоёртой дүйцүүлж хэлэх үг ч алга. Гэвч тариачид сэтгэл санаагаар унаж байсан нь ер үгүй. Шошийн үр суулгаж гүйцээд:

	 

	Миний суулгасан шош 

	Мянга болон үржтүгэй! 

	Ахиад суулгасан шош 

	Арван мянга болтугай!

	 

	гэж ерөөдөг байлаа.

	Тийм ч учраас тэд үүрийн цагаан гэгээнээр босож үдшийн бүрий болтол борви бохисхийлгүй ажилладаг байв.

	Энэ тосгоны захын жижиг байшинд нэгэн чавганц ач хүү Тарогийнхаа хамт амьдран суудаг байжээ.

	Таро төрөлхийн хачин мэнгэтэй хүүхэд байв. Тэр мэнгэ нь үнэндээ загасны хайрс л гэсэн үг. Тэгэхдээ баруун, зүүн хавирга тус бүр дээр нь гурав, гурав шүү. Тэр нь мэдэгдмэгц тосгон даяар цуу үг тарж, энэ хүү усны ямар нэгэн лус савдгийн юм уу, магадгүй, лууны хүүхэд ч байж мэднэ гэж ярилцах болов. Тэгээд ч тосгоны хүүхдүүд Тарог хармагц л

	 

	Хамаг бие нь хайрстай 

	Лууны хүү 

	Лууны хүү 

	Ургамал бие нь хайрстай 

	Усны могой 

	Усны могой

	 

	гэж гоочлох боллоо.

	Таро бол маш их залхуу жаал байлаа. Эмэг эх нь ажил ажил гэсээр л тариалангийн талбай руу очиход, Таро уутанд шар будааны гучин ширхэг бин хийж аваад уул өөд яваад өгнө. Тэр тэнд очоод хажуулдан хэвтээд салхины тухай ингэж дуулна:

	 

	Өрнийн салхи өрнийн салхи 

	Өрнөөд бай, өрнөөд бай!

	Дорнын салхи дорнын салхи

	Довтлоод бай, довтлоод бай!

	 

	Хэрвээ юм идмээр санагдвал Таро бингээсээ идчихнэ. Туулай харагдвал хагасыг нь хаяж өгнө. Хулгана гүйж ирвэл бас л дайлна.

	Харин эмэг эх нь ач хүүгээ гэдэс цатгалан, сэтгэл тэнүүн байлгахын тулд бүх хүч чадлаа шавхан чармайдаг байлаа. Тийм ч учраас өдөр бүр тариалангийн талбайд ажиллаж, талбайгаа бордож, бас хог ургамлыг нь зулгаана.

	Нэгэн удаа Таро уулан дээр гараад хэвтэж байхдаа хийх юмгүйдээ тэнгэрээр нүүгч үүлсийг тоолж гарлаа. Гэтэл хажууханд нь зүүрмэглэж хэвтсэн Туулай гэнэт босон харайж чихээ соотойлгов. Хулгана нүхэн дотроосоо гүйн гарч сууснаа, толгойгоо гилжийлгэн юм чагнаж эхлэв.

	— Юу вэ? Юу болох нь энэ вэ? гэж

	Таро асууснаа орчин тойрноо гайхан харлаа.

	Гэтэл лимбэний уяхан эгшиг чих дэлсэв.

	— Хэн ингэж сайхан лимбэдэж байдаг бил ээ.

	Лимбийн эгшиг улам чангаран чангарсаар удалгүй Тарогийн өмнө гүзээлзгэнэ жимс шиг хөөрхөн охин гарч ирлээ.

	Тэр охин мөрөндөө ногоон мөчрөөр сүлжсэн сагс өлгөжээ. Дотор нь сал модны навч, тар модны нахиа хийжээ.

	— Чи хэний охин вэ? Хаанаас ирэв? Чи манай тосгоных биш шиг л байх юм. Тийм үү?

	Охин том хар нүдээ эргэлдүүлэн Тарог гайхан харснаа наранд гялалзан харагдах голын зүг гараараа заалаа.

	— Аа! Чи голын эхээр нутагладаг юм уу? Чиний нэрийг хэн гэдэг вэ?

	— Ая. Харин чиний нэрийг хэн гэдэг вэ?

	— Миний нэрийг Таро гэдэг.

	Лууны хүү Таро гэдэг.

	— Сонин юм! Лууны хүү гэнэ үү? гэж охин эргүүлэн асуулаа.

	— Миний нэр чамд хачин санагдаж байна уу?

	— Хаанаас даа! гэж охин цагаан шүдээ яралзуулан инээлээ. Сайхан нэр байна. Ийм нэрийг хүчтэнүүдэд өгдөг юм.

	Таро баярлаж хөөрч дээр дээр үсрэн харайснаа толгой дээрээ зогсов. Тэр хоёр хацар нь чавга шиг улаан болтол ингэж зогсов.

	— Би лут байгаа биз, тийм үү? гэж тэр бардамнан өгүүлснээ, — Би толгой дээрээ зогсож байгаад гучин бин идэж чадна гэв.

	Дараа нь тэр зуу дунгуйлдаад амьсгаа авах зуураа,

	— Чи маргааш ир л дээ. Би чамд сумо1 үзүүлье. Зэрлэг гахайтай би тулалдана. Бас чамайг бингээр дайлъя. Миний эмэг эх маш сайхан бин хийдэг юм. Чи, бодвол аав ээжтэй биз дээ? Ая толгойгоо зайлснаа:

	— Надад аав ч байхгүй, ээж ч байхгүй. Намайг бага байхад л нас барсан юм гэнэ лээ. Би өвөг эцэгтэйгээ хоёулаа амьдардаг. Тэр надад энэ лимбийг хийж өгсөн юм.

	— Тэгвэл чи бас л өнчин өрөөсөн амьтан байх нь ээ?

	Тэр цагаас хойш Ая, Таро хоёр дотно найзууд болцгоожээ. Тэд өдөр бүр л уулан дээр уулздаг байлаа. Таро ан амьтадтай тулалдаж сумо барилдаанаар тэмцээн хийхэд Ая лимбэдэж суудаг болов. Бүх ан амьтан Аягийн лимбэдэхийг сонсох гэж хуран цуглардаг боллоо.

	Ая лимбэдэж эхлэхэд Туулай аль хэдийнээ л ирчихсэн, зайдуухан суучхаад чагнаж эхэлнэ. Туулай лимбэний эгшгийг зайдуухан сууж чагнахад сайхан. Хулгана амттай юманд дуртай болохоороо хөгжим сонсож байлаа ч гэсэн бас л самар цөмсөөр л байна. Зэрлэг гахай арван торойгоо дагуулсаар бөөн л юм хүрч ирнэ. Торойнууд нь ёстой хөөрхөн амьтад. Бөөрөн дээрээ хар хар толботой шүү. Тэдний зэрэгцэж суугаад хөгжим чагнаж байгааг харахад сэтгэлд таатай. Тэгээд ч Ая, торойнууд түүний лимбэний эгшгийг сонсохоор ирэхэд нь маш их баярлана. Тэр ч байтугай. Арван торой! гэдэг дууг тэдэнд зориулж зохиожээ. Тираро, тираро... гээд л сайхан дуу шүү.

	Үнэг бас л хүрч ирнэ. Гоёж гангалах дуртай болохоор хэзээний л сүүлдэж ирнэ. Гүйж явснаа зогсоод хавиргаа долооно... Бас сүүлээ сэгсэрнэ. Ингэж явсаар л үнэг хоцорч ирдэг амьтан.

	Дорго маш их зожиг амьтан болохоор нүхэндээ хэвтэж хөгжим чагнаж байх ажээ.

	Мод бутыг хага ярсаар хамгийн сүүлд баавгай хүрч ирнэ. Баавгай нойр ихтэй болохоороо бүхнээс хоцорч ирнэ.

	Аягийн лимбэний эгшгийг сонсохоор ойн бүх ан амьтан цугларахад Таро баярласандаа болоод хийх юмаа олж ядан гар дээрээ явж, бас тэднийг бингээр дайлна.

	Гучин бин гэдэг чинь ч жаахан юм байна шүү дээ, тавин ширхэг бин хайрч өгөөч гэж эмэг эхээсээ маргааш гуйя. Магадгүй, тавь ч багадаж болно.

	Тэгвэл эмэг эх маань зуун ширхэг бин хайрч өгнө биз гэж Таро бодлоо.

	— Маргааш би зуун ширхэг бин авчиръя гэж Таро хэлээд ан амьтан бүхэнд нэг нэг бин өгөхөд тэд учиргүй баяртай байлаа.

УЛААН ЧӨТГӨР БӨМБӨР ЦОХИНО

	Энэ үед Улаан Чөтгөр уул хадаар тэнэж явлаа. Тэр гартаа жижиг бөмбөр барьжээ. Улаан Чөтгөр унд хоол сайтай явсан болохоор их л хөгжилтэй байлаа. Тэгээд ч хамраа сартайлган чанга дуугаар.

	 

	Цар нь дүнгэнээд бөмбөр минь сайхан

	Цагаан будаанаас бөмбөрдөө илүү би хайртай

	 

	Хэнхдэгээ зүрх дэлдээд 

	Хэнгэргээ би дэлдээд , 

	Түн-түн-түн, түн-түн-түн!

	 

	«Яасан сайхан юм бэ! Өнөөдөр ч сэтгэл ханатлаа нэг дэлдэж авъя! Хэрвээ миний ингэж явааг эзэн Хар Чөтгөр харвал намайг ч өршөөхгүй дээ. «Аа, тэнүүлчин чи! Бас л зугаацаж явна уу? Ингэж явахын оронд үдийн хоолонд зооглох охин авчирсан бол дээрсэн дээ!» гэж хашхирах байх даа. Ёстой хараахын төлөө төрсөн юм шиг амьтан шүү! Нүд нь ёстой орой дээрээ гарна гэсэн үг! Гэхдээ өчигдөр би арван тахиа авч «Курогане ууланд түүнд хүргэж өгсөн болохоор өнөөдөр сэтгэл нь тайван байх ёстой. Арван тахиагаа амталж идчихээд амарч байгаа биз...»

	Улаан Чөтгөр уулан дээгүүр яван явсаар тэгшхэн хадан дэвсэг байхыг хараад хязгааргүй баярлаж:

	«Пээ! Яасан сайхан хад вэ? Дээр нь гараад концерт тоглож эхэлдэг хэрэг. Бүх ан амьтан миний хөгжимдөхийг сонсох гэж яарч ирнэ шүү! Тэгэлгүй яах вэ, надаас өөр бөмбөр тэгж сайхан цохиж чаддаг хэн байх бил ээ? Ер нь тэдэнд миний тоглохыг харна, сонсоно гэдэг их аз завшаан шүү дээ. Би бөмбөрөө аваад тэдэнд өөрөө ирсэн хэрэг шүү дээ»

	— Ан амьтад аа, цугларагтун! гэж тэр аянга мэт нижигнэсэн дуугаар хашхирлаа. Би Улаан Чөтгөр байна. Өнөөдөр та бүхэнтэй уулзахаар Дондоро уулнаас морилж ирлээ. Цугларагтун! Би та нарт зориулж бөмбөр цохино.

	Улаан Чөтгөрийн сүрт дуунаас болж уул хад золтой л нурчихсангүй.

	Гэвч түүний дууг сонссон амьтан нэг ч үгүй бололтой. Адаглаад хулгана ч үзэгдсэнгүй.

	Хачин юм! Анх намайг ирэхэд ан амьтан бүхэн миний бөмбөр цохихыг сонсох гэж яаран цуглацгааж бил ээ. Тэр ч байтугай уяхан сэтгэлтэйгээрээ туулай нулимс мэлтгэнүүлж суусан сан: Гэтэл өнөөдөр юу болов? Яагаад нэг ч амьтан ирэхгүй байна? Ээ ээ, цугларагтун! Цугларагтун! Би бөмбөрөө цохьё гэж Улаан Чөтгөр хашхирлаа.

	Эргэн тойрон урьдын адил чив чимээгүй. Гагцхүү хулсны навч салхинд шуугих ажээ.

	Улаан Чөтгөр уурсан бухимдаж, хад чулуу урвуулж эхэлснээ, нэгэн хулганыг шилэн хүзүүн дээрээс нь шүүрэн барьж авлаа.

	— Ай муу Хулгана чи! Миний дуудаад байхад яагаад гарч ирсэнгүй вэ?

	— Уучлагтун, уучлагтун! Миний чих бөглөрчхөөд таны дууг сонссонгүй гэж Хулгана шивгэнэлээ.

	— Чих бөглөрчхөөд гэнэ үү, Уухай! Тийм байдаг байж! Тэгвэл Үнэг юү болчихоо вэ?

	— Хоёр чих нь дүлийрчихсэн гэж Үнэг ярьж байна лээ хэмээн Хулгана яаран тайлбарлаж эхлэв.

	— Хоёр чих нь гэнэ үү? Уухай! Хэрвээ тийм бол яая гэхэв. Тэгвэл Туулай яачихаа вэ?

	— Чих нь өвдөж байна гэж ярьсан...

	— Чих нь өвдөж байдаг хэрэг байж. Аа муу Хулгана чи намайг цаашаа бас юу гэж мэхэлмээр байна?

	Улаан Чөтгөр уурлаж бухимдан цогшсон нүүрс шиг гал улаан болж хөөрхий хулганыг хадан дээрээс чулуудаад золтой л алчихсангүй. Харин өөрөө хад тойрон тойрон гүйж гарав.

	— Ийм юм байх гэж! Нэгийнх нь чих дүлийрлээ, нөгөөгийнх нь чих өвдөж байна гэхчлэн намайг мэхлэх гэж бодоцгоож шүү дээ. Та нар хаашаа алга болчхов? Гараад ирцгээ!..

	Улаан Чөтгөр хэчнээн янзаар аашилж, уурлаж хашхичин хад чулуугаар шидлээ, ургаа модыг үндсээр нь булга татлаа ч гэсэн айж цочсон Туулай ч адаглаад харагдсангүй. Ууланд урьдын адил чив чимээгүй байлаа.

	Арга нь барагдсан Улаан Чөтгөр газар суугаад уйлж гарлаа. Үнэндээ ч түүнд эвгүй байлаа. «Эд нар чинь яахаараа цөмөөрөө алга болчихдог бил ээ?» гэж тэр бодлоо. Гэтэл лимбэний яруухан эгшиг түүний чихийг дэлсэв.

	— Энэ чинь хэн байдаг бил ээ? Хэн ингэж лимбэдэж байдаг бил ээ?

	Улаан Чөтгөр босон харайж, хадан дээрээс нисэж ойчихгүйн тулд криптомерийн2 мөчрөөс гараараа зууран уулан дээрээс өнгийж доош нь харлаа.

	Тэр нүдэндээ итгэхээргүй сонин зүйлийг ажиглав. Ая лимбэдэж түүнийг тойрон бүх ан амьтан суугаад чагнаж байна. Таро ч бас Аягийн лимбэдэхийг чагнаж суулаа.

	«Ийм учиртай байсан юм бий! гэж хэлээд Улаан Чөтгөр нударгаа зангидав. Ийм учиртай байсан юм бий! Өнөөдөр нэг ч ан амьтан миний бөмбөр цохихыг, алдарт Улаан Чөтгөрийн бөмбөр цохихыг ирж сонсоогүй учир нь энд байжээ. За яах вэ. Сайн л хэрэг. Энэ охиныг би гартаа оруулж өглөөнөөс үдэш орой болтол амнаас чинь лимбэ салгахгүй байж чадна. Харин Таро, чи сайхан мэдээрэй!

	
ТАРОГИЙН ЭХ ЯАСАН ЮМ БОЛ?

	Улаан Чөтгөр уулын орой дээрээс тэднийг сэм харсныг Таро ер анзаарсангүй бил ээ. Тэр гэрийнхээ босгоор дөнгөж алхмагц л:

	— Эмээ! Гучин бин юу ч болохгүй юм. Надад тавь юм уу, зуун ширхэг бин хайрч өгөөч гэж хашхирлаа.

	Гэтэл эмэг эх нь хариу хэлэхийн оронд гэнгэнэн уйлж байв. Өрөө рүү нь орж харахад эмэг эх нь орон дээрээ ёолон хэвтэж байлаа.

	— Эмээ ээ, та яачихаа вэ? гэж тэр асуулаа.

	— Ач хүү минь, эмээ чинь өтөлж хөл гараа ч даахаа больжээ. Тариалангийн талбайд ажиллаж байгаад уулнаас ойчлоо.

	— Яасан сүрхий гай гамшиг вэ?

	— Эмээ ээ! Тэгээд хаана чинь өвдөж байна?

	— Бүслэхийн хавиар л жаахан өвдөж байна. Өөр ч гойд болсон юм алга. Ер нь тэгээд Таро хүү минь, муу юм л бодогдоод байх юм! Чамд би нэгэн зүйлийг яръя гэж эртнээс бодсон юм. Үүнийг ярихын тулд чамайг жаахан өсөж өндийгөөсэй л гэж хүлээсэн юм. Гэвч чи бас л хүүхдээрээ байна. Би одоо хөгширчээ. Юутай ч гэсэн үхэхийнхээ өмнө үүнийг чамд хэлэх ёстой

	— Эмээ ээ! Та надад юуны тухай ярих гээ вэ?

	— Би чамд эцэг эхийн чинь тухай, чамайг яагаад Лууны хүү гэж нэрлэх болсон тухай ярих гэсэн юм.

	— Миний эцэг эх намайг бага байхад нас барсан гэж та надад ярьсан шүү дээ! Намайг Лууны хүү гэж хочлохоор нь та миний эцэг эх жирийн хүмүүс байсан, ямар нэгэн ер бусын амьтад байгаагүй гэж намайг тайтгаруулдаг байсан биз дээ!

	— Тийм ээ, Таро, чиний эцэг бол модчин хүн байсан. Ууланд явж байгаад л үхсэн юм. Харин эх чинь...

	—Эмээ ээ! Тэгээд яасан гэж..?

	— Чиний эх одоо ч амьд байж магадгүй...

	— Юу! Ээж минь амьд гэж үү?

	Эмэг эх нь толгой дохисноо Тарод ийм нэгэн түүх ярив. Тарогийн эхийг Тацу гэдэг бөгөөд айлын ганц охин байжээ. Айлын ганц охиныг хадамд өгнө гэдэг тийм ч хэцүү биш байдаг болохоор Тацу удалгүй Матахэй гэдэг модчин хүний эхнэр болжээ. Гэвч нөхөр нь ууланд мод огтолж яваад ангалд унаж нас барсан байна.

	Гэтэл Удалгүй Таро хорвоод мэндлэх ёстой байлаа. Нэгэнт ийм гамшиг тохиолдсон болохоор яая гэхэв. Эмэг эх, эх хоёр нь нус нулимсаа арчин цорын ганц хүслэн болсон хүүхдийн төрөх өдрийг тэсэж ядан хүлээх болов.

	Гэтэл яагаад ч юм Тацу ууланд явж ажил хийх ээлж таарлаа.

	— Охин минь явж үз, гэхдээ анхааралтай л байгаарай! гэж эх нь хэзээний ялдам сайхан зангаа гарган захилаа.

	Аюул гамшиг болно гэж хэн яахин мэдэх бил ээ. Орой тийшээ ууланд маш их дуу гарч уулс чичирхийлэн орчин тойронд харанхуй болж хувингаар ус цутгаж байгаа юм шиг азарган бороо асгаж эхлэв.

	«Тэд маань, Тацу маань ууланд яаж яваа бол?» гэж эх нь сэтгэл донслон суух газраа олж ядаж байлаа. Гэтэл азарган бороо гэнэт асгаж эхэлсэн шигээ гэнэт зогсож тэнгэр ч цэлмэж сайхан боллоо.

	Ууланд явсан хүмүүс нус нулимсаа урсган уйлан хайлан, унаж тусан гүйлдэн ирж явахыг эх нь харлаа. Хүмүүсийн царай цонхийж гар хөл нь цус нөж болжээ. Гамшиг тохиолдсоныг хар зөнгөөрөө мэдсэн эх гэрээсээ яаран гарч;

	— Сайн санаат хүмүүс ээ! Бид та нарын төлөө л зовж байлаа. Яасан сүрхий шуурга болов доо... Та нар бүгдээрээ амьд мэнд, миний Тацуд ямар нэгэн юм тохиолдоогүй биз! гэж эх нь асуулаа.

	— Яг таны Тацуг л гай зовлон дайрчихлаа.

	— Яагаа вэ, алга болчих оо юу?

	— Бид урьдын адил ууланд гарч мод огтолж байлаа. Тацугийн хувьд бол бидэнтэй цуг ажиллана гэхэд үнэхээр хэцүү байлаа. Тэгээд бид түүнийг үдийн хоол хий гэж үлдээсэн юм. Тэр гал түлээд хоол хийж эхэлсэн. Гэтэл гэнэт аюултай шуурга хөдөлж аянга нижигнэн бороо асгаж газар дэлхий донсолж эхэллээ. Тэр борооны устай, хүчтэйг яана! Ёстой л уулнаас буусан хүрхрээ шиг л байлаа. Бид хад чулууны нөмөрт хоргодон үхсэн амьдын хооронд л мэнд гарлаа. Бороо дөнгөж зогсмогц л Тацу яагаа бол гэж санаа зовоод үзэхээр гүйж очицгоолоо.

	Нэгэнт тэр ганцаараа хоцорсон болохоор гэснээ тариачид уртаар санаа алдан:

	— Тацу хаана ч алга. Түүний байсан газар том нуур бий болсныг бид харлаа... гэж тэд өгүүлэв.

	Ийм үг дуулсан тэр хөөрхий эх асаж байгаа галаас нэгэн цуцал шүүрэн авч уулын зүг гүйв.

	Тэр, модны хожуул өшиглөн бүдэрч, унан тусан явсаар ууланд хүрлээ. Тэнд байсан юм бүхэн мэдэгдэхийн аргагүй өөр болжээ. Зарим газраар уулс хоёр тасран хооронд нь гүн их ангал үүсжээ. Хааяагүй аянгад ниргүүлсэн модны нүцгэн иш ёрдойж мөчир нь газар сайгүй унаж хөлд тээглэнэ.

	Өчүүхэн цуцлаар зам юухнаа гэрэлтүүлж явсаар эмгэн том нуурын дэргэд хүрч ирлээ. Энэ нуур бол тосгоныхны нь хэлсэн нуур мөн байв.

	— Тацу! Амьд байгаа бол дуугараач! гэж хашхирлаа.

	— Одоохон гарлаа! гэх намуухан дуу нуурын тэндээс сонстов. Нуурын ус бургилан хөөсөрч, давлагаалан долгилсноо аймшигт луу усан дотроос цухуйлаа.

	— Ээж ээ! гэж Луу дуудсанаа, нулимс бүрхсэн нүдээрээ эмгэнийг харлаа.

	— Ээж ээ! Намайг уучлаарай. Ийм болчихсон явдал миний буруу. Гэхдээ би өөрийнхөө төлөө биш, удалгүй хорвоод мэндлэх ёстой үр хүүхдийнхээ төлөө л гутаж гуньж явна. Хүүд минь эхийн нь оронд эх болохыг танаас хүсье.

	Гайхаж сандарсан эмгэн газар өвдөглөн суулаа.

	— Гайхал минь. Чиний үгэнд итгэхийн арга алга. Хэрвээ чи миний охин мөн бол хуучин Тацу янздаа орооч.

	Луу толгойгоо гунигтайяа зайлснаа нуурын усанд шумбан алга болов. Эмгэн түүнийг хүлээж хэчнээн суувч дахин толгойгоо ч цухуйлгасангүй. Тэр өдрөөс хойш нэг сар, хоёр сар, гурван сар өнгөрлөө. Хөөрхий эх нэгэн өдөр голын усанд ногоо угааж суухдаа урьдын адил л Тацугийн тухай бодож:

	«Нуурын гүнд тэр минь яаж амьдарч байгаа бол? өтлөх насанд ийм зовлон эдэлнэ гэж ер бодсонгүй...» Ингэж бодох тутам хоёр хацрыг нь дагаж нулимс бөмбөрөх ажээ.

	Гэтэл голын урсгалыг даган нэгэн юм хөвж явахыг тэр харлаа. Шувууны үүрийн чинээ сагсан дотор хийсэн ямар нэгэн юм урсгал даган уруудсаар ойртож ирэв.

	 

	Өөрийн эрдэнэ бол 

	Наашаа ирэг! 

	Өрөөлийн эрдэнэ бол 

	Цаашаа яваг!

	 

	гэж эмгэн амандаа шивгэнэв.

	Сагс хөвөн хөвсөөр эмгэний хөлийн дэргэд хүрч ирэв. Сагсан дотор дээлд ороосон жижиг хүүхэд байх бөгөөд алмаас шиг тунгалаг нэгэн чулуу хөхөж байв.

	Эмгэн хүүг шүүрэн авснаа цурхиран уйллаа. Хүү ч хөөрхөн хүү байна. Харин хоёр хавирган дээрээ загасны хайрс шиг хар мэнгэтэй ажээ. Энэ бол Таро байлаа.

	 

	
АЙМШИГТ ЯВДАЛ

	— Хэрвээ би тэр уулан дахь нуурт хүрч очвол ээжтэйгээ уулзаж чадах уу? гэж Таро асуухад эмэг эх нь зөвхөн толгойгоо гунигтайяа зайлж хоёр хацрыг нь даган нулимс бөмбөрлөө.

	— Тэгж би чамайг анх олж авсан юм даа. Юугаар тэжээж хүн болгохыг ч бүү мэд! гэж эмэг эх нь яриагаа үргэлжлүүлэв. Гагцхүү чи уйлж уцаарласан ч үгүй, идэж уух юм нэхсэн ч үгүй. Харин алмаас шиг тунгалаг тэр чулууг л амнаасаа салгалгүй хөхдөг байлаа. Хагас жилийн дараа нөгөө чулуу чинь барагдаж чи идэж уух юм нэхэж уйлж чарлаад сүйд майд. Шар будааны гурилаар зутан хийж өглөө. Чи амандаа ч авах юм биш. Орилж чарлана гэдэг учир тоймгүй. Арга барагдахдаа чамайг үүрч аваад нуурыг чиглэн уул өөд мацлаа.

	Нуурын орчин тойронд нам гүм, гүн их ус харлан үзэгдэнэ.

	«Чамайг хоёр гар дээрээ хөдөлгөж бүүвэйлэх зуураа? Тацу! Хүү чинь уйлж байгааг чи сонсож байна уу? Хэрвээ сонсож байгаа бол бушуухан гарч ирээч. Энэ хүүхдийг яаж тэжээх арга учрыг нь хэлж өгөөч. Тарогийн хөхөж байсан нөгөө тунгалаг чулуу дуусчихлаа. Уйлж уцаарлах юм. Хоол унд хийж өгөхөд амандаа ч хүргэхгүй юм» гэж хашхирлаа. Нуурын ус бургилан долгио хаялснаа удалгүй луу гарч ирэв. Гэхдээ хоёр нүд нь сохорсон байлаа.

	«Сайн байна уу, ээж ээ! гэж Тацу эелдэгхэн хэллээ. (Тэр луу чинь Тацу юм шүү дээ.) Миний хүү Таро тэгж сүрхий чанга хашхирч уйлж чарлаж байгааг бодоход эрүүл чийрэг бойжиж байгаа юм байна даа. Түүнээс болж их ажил нэмэгдсэн байх. Үүнд уучлаарай, танд дахин нэг чулуу өгье, үүнийг хөхөөд бойжно биз. Энэ чулуу дуусахад Тарог юугаар л бол юугаар тэжээгээрэй. Тэр үед Таро юу ч бол идэж чаддаг болно. Ээж ээ! Миний хүүгийн төлөө л санаа тавьж байгаарай»

	Ингэж хэлээд Луу, чиний гар дээр гялалзаж гялтганасан нэгэн чулуу тавиад алга болов. Чи ч уйлж уцаарлахаа больж харин инээж эхэллээ.

	«Тацу, чиний нүд яагаад сохорчихоо вэ? Энэ гялалзсан чулуу чинь ямар учиртай юм» гэж асуулаа.

	Надыг үнэндээ үгээ хэлж дуусаагүй байхад Луу алга болсон байлаа. Нар төөнөтөл шарж эхлэв. Миний гар дээр чиний байгааг хэлэх үү? Үнэндээ чи тэр тунгалаг чулууг хөхөөд өөр юу ч нэхэхгүй болов.

	Түүнээс хойш хэдэн жил өнгөрснийг санахгүй байна. Гурван жилийн дараа ч бил үү дээ, айхтар шуурга болж бил ээ. Аянга нижигнэн цахилгаан цахиж газар тэнгэр нийлэх нь үү л гэмээр их дууны дундуур «Би хойд зүгийн Алсын Нуурт очлоо. Миний хүү Тарогийн төлөө санаа тавиарай» гэх сонсогдов.

	Би гэрээс гүйн гарч бүх байдаг чадлаараа

	— Тацу, чи хаашаа явж байна. Би чамайг дахин харахгүй гэж үү? хэмээн хашхирч бил ээ. Тэгэхэд Таро том болоод... гэсэн гунигт дуу үүлний цаанаас дөнгөж сонстож бил ээ...

	— Эмээ ярь л даа, та юунд яриагаа тасалчихаа вэ? 

	— «Таро нээрээ ухаантай хүчтэй хүн болно, тэр үед намайг олж ирнэ биз» гэж бил ээ.

	Тэрхэн мөчид хүчтэй шуурга дахин хөдөлж аймшигт Луу урт хумсаараа даллан алга болсон сон.

	— Миний ээж Алсын нуурт хойд зүгт байдаг байх нь ээ? Тэр намайг хүлээж байдаг байх нь. Тэгвэл би явж ээжийгээ олно доо.

	— Чи юу ярьж байна? Чи аян замд гарах болоогүй байна. Чи, үнэндээ, шал нялхаараа байна.

	Энэ үед том шуугиан дэгдэв.

	— Аюул боллоо, аюул боллоо, аюул! Охин алга болчихлоо. 

	Хаалга онгойж Аягийн өвөг эцэг дөнгөж амьтай амьтан орж ирлээ:

	— Аюул боллоо! Ач охиныг минь чөтгөр аваад явчихлаа гэж тэр хашхирлаа.

	— Юу? Аяг чөтгөр хулгайллаа гэж үү?

	— Өөр хэн байх бил ээ! Тэр л авсан! Ач охиндоо би юунд ч хүйтэн булгийн ус уух юм сан гэж хэлэв дээ. Тэр үед харанхуй болчихсон байсан үе шүү дээ! «Би танд хүйтэн булгийн ус авчиръя» гэж эелдэгхэн хэлээд ач охин минь домбо аваад явсан юм сан. Удалгүй хүрхрэн шуугих аймшигт дуун гарч бил ээ. «Ач охинд минь л элдэв юм эс тохиолдвол болоо гэж би бодож бил ээ». Гэрээс гүйн гарахад шуурга шиг бөөн хар юм ойг чиглэн яваа үзэгдлээ. Энэ бол чөтгөрөөс өөр хэн байх бил ээ.

	Өвгөн сэтгэл зовнин уйллаа.

	— Булгийн захад ганцхан домбо л үлдсэн шүү дээ. Үнэндээ домбоноос ус асгарч байсан.

	Таро шүдээ тас зууж харлан хүнхийх тэнгэрийг удтал ширтэн харлаа. Юу гэнэ ээ! Яасан аймшигтай хэрэг явдал вэ?

	
ТАРО ХҮҮ АЯГ АВРАХААР ЯВАВ

	Үүр хаяарлаа.

	Таро алсын замд сайтар бэлтгэв.

	Эмэг эхийн шар будааны гурилаар хийж өгсөн бинг уутанд хийж бүсэндээ хавчуулаад салах ёс гүйцэтгэхээр зэхэв. Гэтэл Аягийн өвөг эцэг бүр зориг орж гар хөлөө хөдөлгөн эргэлдэж байснаа, ер нь би ч бас явж Аягаа эрье гэв. Таро өвгөнийг зогсоож:

	— Өвөө, та хаашаа явах гээд байна? Би ганцаараа чөтгөрийн учрыг олж, Аяг аварч чадна гэв.

	Ач хүүгийнхээ тийм эрэлхэг үгэнд эмэг эхийнх нь сэтгэл сэргэж улам ч өнгө зүс орсон юм шиг болов. Би, Аяг эрж олсны дараа, цааш нь эхийнхээ эрэлд явна гэж Таро нэмж хэллээ.

	— Эмээ! Та намайг бас л жаахан ч гэсэн өсөж том болоосой гэж бодоод байна уу? Би, хойд зүгийн Алсын Нуурт хүрч эхийгээ муу илбээс салгаж чадах тийм хүч чадалтай болсон шүү!

	— Миний ээж Луу биш, хүн байсан. Иймээс тэр дахиж хүн болох ёстой. Би эхийгээ эрж олоод, хүн дүрд нь оруулж чадна. Эмээ, та бидний төлөө бүү зов. Бид удалгүй эргэж ирнэ гэж Таро хэлэв.

	Эмэг эх нь нулимсаа арчин, толгойгоо дохисноо өврөө уудалж модон сам гарган Тарод өгч:

	— Үүнийг аваад яв. Энэ бол чиний эхийн сам юм шүү...

	— Их баярлалаа. Эмээ, баяртай!

	Таро тосгоноос гарч Аятай хамт тоглож нааддаг байсан тэр уулыг чиглэн алхлав.

	Модны сүүдэрт амарч суух хооронд нь туулай дэгдэж ирлээ. Хулгана ч гарч ирэв. Үнэг, зэрлэг гахай, баавгай, цөм тал талаас цугларч Тарог тойрч сууцгаалаа.

	— Аяг чөтгөр хулгайлчихлаа гэж Таро тэдэнд хэлээд, чөтгөр түүнийг хааш нь аваачсаныг мэдээгүй биз гэж асуув.

	— Би мэднэ, мэднэ ээ! гэж хулгана нарийхан дуугаар өгүүлснээ, — Дондоро уулын Улаан чөтгөр Аяг хулгайлсан шүү. Дондоро ууланд байдаг миний хамаатнууд энэ тухай бүх хулганад хэлсэн байна лээ гэв.

	— Аа! Нөгөө өдөр шөнөгүй бөмбөр цохиж байдаг. Улаан чөтгөр мөн байх нь гэж бүх ан амьтан бараг нэгэн зэрэг ам амандаа дуугарав.

	— Тэд чинь ч Аяг өглөөнөөс үдэш болтол лимбэ үлээлгэж байгаад эцэст нь хөнөөх золиг доо!

	— Та нар тэгж бүү зовогтун! Би Улаан Чөтгөртэй нэгийгээ үзэж нэхий дээлээ уралцаж байгаад Аягийн амь насыг аварч чадна гэж Таро тэдний сэтгэлийг засаж хэлэв.

	«Яарвал даарна» гэдэг үг байдгийг Таро чи мэднэ биз. Гэхдээ эхлээд тэнгүгийн ид шидийн хүчээр бага ч атугай өөрийгөө сэлбэвэл зүгээр сэн. Хүний дотор хүчтэн олон бий. Гэхдээ тэнгү3 бол бүхнээс хүчтэй шүү дээ гэж зэрлэг Гахай хэллээ.

	— Зөвлөгөө өгсөнд чинь их баярлалаа. Зэрлэг гахай минь! Тэр тэнгү гэдэг чинь хаана байдаг юм бэ?

	— Таро, би чамайг хүргэж өгье. Харин, торойнууд минь, намайг эзгүйд томоотойхон шиг байж үзээрэй гэхэд арван торой нэгэн зэрэг толгой дохив. Харахаас өхөөрдөм хөөрхөн торойнуудад Таро бүсэн дэх уутнаасаа нэг нэг ширхэг бин авч өглөө.

	Таро зэрлэг гахайн нуруун дээр сууж салхи шиг хурдлуулан алга боллоо. Зэрлэг гахай горхийг харайж ганга жалгыг тойрч мод бутан дундуур шургачин явсаар өдөр шөнө өнгөрч их ойн захад гарахад уудам тал цэлийн үзэгдлээ.

	— Энэ чинь юу вэ? Туулай, буга, сармагчин цөм л мөргөлдөж, түлхэлдэж байх чинь... Юун их шуугиан бэ? Яагаад ингэж зодоон үүсэв? гэж Таро гайхан дуу алдлаа.

	— Энэ чинь зодоон биш гэж туулай гомдонгуй өгүүлснээ, — Зодоон биш, сумо байхгүй юу гэв.

	— Сумо гэнэ үү?

	— Хэн энэ барилдах дэвжээн дээр гишгэлээд байна вэ? гэж час хийж уйлагнасан дуун Тарогийн хөлөн доороос сонстов.

	— Энд зогсож болохгүй. Та дэвжээ бохирлож байна шүү дээ.

	Таро гайхан газар луу харвал, элсээр дүүргэж зассан жижиг дугуй талбайг хоёр хулгана харгалзаж байв.

	— Уучлаарай, би ер анзаарсангүй

	Таро Зэрлэг Гахайн нуруун дээрээс гулсан бууж элсэн дэвжээг их л нямбайлан засаад эргэн тойрныг ажиглан харлаа. Тэнд эвэрлэг модны сүүдэрт баавгайнууд хүчээ үзэлцэж байхад хадны ёроолд хоёр гахай дуу чимээ гарган ноцолдож байв.

	Ийм юмыг сумо гэж нэрлэхэд үнэхээр бэрх. Үнэндээ, зориг хүч гаргасан дуун цуурайтавч жинхэнэ барилдаан болж байгаа юм алга. Туулайнууд чих чихнээсээ чангааж, бугууд эврээ тар нирхийлгэн мөргөлдөнө... Зөвхөн хөх инээд л хүргэхээс өөр юмгүй. Таро ч тэсэж чадахгүй инээд алдлаа.

	— Та нар юунд ингэж их хүч чармайлт гаргаж байгаа юм бэ? гэж Таро баавгайгаас асуухад,

	— Тэнгү-сама4 л ингэ гэж айлдсан юм гэж тэр хариу өчив.

	— Юу гэнэ ээ? «Тэнгү-сама» гэв үү? гэж Зэрлэг Гахай асууснаа хөл дээрээ цовхчив. — Тэгвэл, энэ чинь тэнгүгийн эдлэн газар байх нь ээ. Бид түүнтэй энд уулзаж болох юм шив дээ? Чи худал хэлээгүй биз?

	— За, худал хэлээд байхдаа яадаг юм! гэж баавгай гомдонгуй өгүүлээд, — Энэ бол тэнгү Манзиро, тэнгү Мантаро хоёрын эдлэн газар Сумо барилдааны талбай эргэн тойрон хэчнээн байгааг хар л даа.

	— Та нар юунаас болоод гэнэт сумо барилдаанаар барилдах болов? гэж Таро асуулаа.

	— Манай ноёд-ах дүү тэнгү нар сумо барилдаанд маш их дуртай. Саяхан тэнгүгийн элч Хэрээ ирж "Аугаа их тэнгү нар өөрсдөө удахгүй морилон ирнэ. Тэдэнд уран чадвараа үзүүлэх нь зүйтэй" гэж зөвлөсөн юм.

	— Танай тэр тэнгү нар чинь цагаан санаатай биз?

	— Маш цайлган цагаан санаатай. Тэдэн шиг тийм цайлган цагаан санаатныг хорвоод эрээд олохгүй шүү! Бас тэгээд хөгжилтэйг нь яана. Сакэ уучхаад бүжиглэж гарна даа. Тэдний амьдардаг ууланд янз бүрийн мөөг, туулайн бөөр ургадаг. Бас сумо барилдааны том талбай бий.

	— Танай тэнгү нар чинь үнэхээр цайлган сэтгэлтнүүд байна даа! гэж Таро бахдан өгүүлэв.

	Туулай Тарог ажиглан харж байснаа зүрх гарган:

	— Бидний барилдаанд сумотай зүйрлэх юм тун ч алга гэж чи хэлсэн. Тэгвэл чи өөрөө сумо барилдааны журмыг мэдэх үү? Хэрвээ мэддэг бол бидэнд зааж өгөхгүй юү?

	— За яах вэ! Би та нарт зааж өгье. Юуны өмнө гараанаас нь эхлэх хэрэгтэй.

	Таро хоёр алхам урагшилж тов, товхийв.

	Лүн лүн! гэсээр зэрлэг гахай, баавгайнууд хүнд хүнд алхална. Тог тог! гэж үнэг, туулайнууд тэднийг дуурайв. Хулганууд бас л гараагаа сургуулилж эхлэв. Гэхдээ тэдний сүр сүр гэх нь бараг үл сонстоно.

	— За ингэхлээр, одоо өрж эхлэх хэрэгтэй.

	Таро, дэвжээн дээр яаж гарах, хэрхэн барилдаж эхлэх, өрсөлдөгчөө яаж дал шороодуулахыг тайлбарлав. Тэгээд өмсөх мэх хийж үзүүлэхээр завдан байтал аймшигт шуурга хөдөлж хуурай навчис эргэлдэн хийсэж, амьтай бүхэн газар наалдав.

	— Тэнгү-сама морилон ирлээ гэж амьтдын хашхирах дуун хадав.

	
ТЭНГҮ НАР ТАРОД ИД ШИДИЙН ХҮЧИЙГ ӨГӨВ

	Хэн нэгний үл үзэгдэх гар өдөн шүүр шиг зөөлөн хөдөлж газар унасан хуурай навчсыг арилгаж барилдах дэвжээг цэвэрлэв.

	Далавчны дуун сонстон удахгүй дэвжээн дээр хоёр тэнгү зөөлөн буулаа. Тэд олон арван ан амьтныг гайхан харснаа:

	— Энэ их дуу чимээ чинь юу юм бэ?

	Баавгай болхидуухан мэхийн ёсолсноо бүх үйл явдлыг нэгд нэгэнгүй ярихад тэнгү нар бие биеэ харж инээмсэглэснээ:

	— За, өөрсдийнхөө сумо барилдааныг үзүүлцгээ! гэв. 

	Эхлээд хулганууд гарч сумо барилдаан хийв. Дараа нь бусад ан амьтан хүч чадлаа сорив.

	 

	[image: Image]

	 

	Хулгана, сармагчин, баавгайнууд тэнгү нарт Тарогийн зааж өгсөн өмсөх мэхийг үзүүллээ.

	Тэнгү нар барилдааныг их л сонирхон харлаа.

	— За хө, одоо чиний ээлж гэсээр тэнгү-Манзиро гарч ирээд Тарогийн хоёр гарыг шүүрэн авч чанга гэгч нь аргагүй базан барив. Үнэхээр хүчтэй өрсөлдөгч ажээ. Таро яаж ч оролдлоо гэсэн тэнгүг байрнаас нь хөдөлгөж чадсангүй.

	— Чи надад их таашаагдаж байна гэж тэнгү хэлээд гараа султгав.

	— Анх удаа л ийм хүчтэй өрсөлдөгчтэй учирч байна. Бидэнтэй хамт явж агуйд оч! Аяга тагш сакэ яаралгүй ууж, ярилцъя л даа.

	— Чи маргааш надтай барилдана шүү гэж нөгөө тэнгү нь хэлэв.

	Таро толгойгоо зайлснаа:

	— Ноёд тэнгү нар минь би хэдийгээр сумо барилдаанд дуртай ч гэсэн та нартай хүч, мэхийг үзэж чадахгүй нь. Би аян замд гарах ёстой...

	— Чи хаашаа яараав? Эргэн тойрон ийм өндөр уулс хүрээлсэн, зам харгуй муутай газраар чи хаашаа явж байгаа юм бэ?

	Таро Аягийн тухай болон бөмбөр дэлдэж явдаг Улаан Чөтгөрийн тухай, бас эхийнхээ тухай ярилаа. Гэхдээ юуг ч нууж хаасангүй. Тэгээд яриагаа дуусгахын даваан дээр:

	— Тэнгү-сама, та надад өөрийн ид шидийн их хүчнээсээ өчүүхэн төдийг ч хайрлахгүй юу гэж гуйв.

	Үнэнийг ярьж хүч чадал гуйж байгаа хүнд өгөлгүй яах вэ гэсэн бололтой Тэнгү нар бие биеэ харж харилцан зөвшөөрөлдөж толгой дохицгоосноо:

	— За яах вэ. Чамд зуун хүний хүч өгье. Наад аягаа барь! гэж Мантаро тэнгү хэллээ.

	Манзиро тэнгү бүсэндээ оосорлож зүүсэн домбыг авч ид шидтэн модны үр жимсээр нэрсэн сакэнээс том аяга дүүрэн ховх хийв. Таро аягатай сакэг хоёр гардан авч тэр дор нь сорчихлоо. Хоолой ам нь галаар төөнөж байгаа юм шиг халуу оргиж биед нь хүч тэнхээ нэмэгдэв.

	— Таро, сайн эр байна! гэж тэнгү дуу алдсанаа, — Тэр том хад чулууг өргө! гэв.

	Таро тэр том хадыг нүдээр багцаалан хэмжиж хамаг хүч чадлаа гарган өргөх гэсэн боловч байрнаас нь ч хөдөлгөж чадсангүй. Тэр том бул хар чулуу зөвхөн дэнжгэнэн хөдлөв.

	— За, тэгвэл дахиад нэг аягыг уучих гэж тэнгү хэлэв. Таро дахиад л нэг аяга сакэг тэр дор нь хоосолчихлоо. Хоолой ам нь халуу оргиж биед нь бяр чадал амтагдав. Таро нөгөө том чулууг тоосон шинжгүй өргөлөө.

	— Одоо нэг аягыг уучих! гэж тэнгү хэлэв.

	Таро дахиад нэг аяга сакэ уулаа. Хоолой ам ч хорссонгүй. Харин бяр чадал нь улам нэмэгдэв. Таро нөгөө том хад чулууг нэг гараараа өргөж бөмбөг шиг дээш нь шидэж орхив.

	Тэнгү нар инээмсэглэснээ,

	— Таро, одоо чамд ямар ч чөтгөр аймшигтай биш Дондоро уул хүртэл тийм ч холгүй. Одоо явж, Улаан Чөтгөртэй учраа ололцож үз. Түүнийг чи хэдэн хэсэг болгон тастаж ч чадна, хамрыг нь огтолж ч чадна.

	— Тэнгү та нарт их баярлалаа. Зэрлэг Гахай чамд баярлалаа. Нэгэнт Дондоро уул хүртэл тийм ч хол биш болохоор би ганцаараа явж чадна. Чи Зэрлэг Гахай минь буцаж үз, торойнууддаа оч гэж Таро хэлэв.

	— Миний торойнууд одоо ид нойрондоо дугжирч байгаа. Би чамтай явна... гэж зэрлэг гахай дуу алдлаа.

	Таро толгойгоо зайлж

	— Үгүй, Зэрлэг Гахай минь, би чамайг авч явахгүй. Одоо чи гэр орноо бараадаж үз. Тэнд чиний торойнууд байгаа шүү дээ! Бүх ан амьтанд мэнд дамжуулж, баярт мэдээ ирэх мөчийг хүлээж байцгаагаарай гэж хэлээрэй.

	Таро ид шидтэн тэнгү нар болон зэрлэг гахайтай салах ёс гүйцэтгээд аян замдаа гарч Дондоро уулыг чиглэн алхаллаа.


УЛААН ЧӨТГӨР АЯНГАЧИН БОЛЖ ХУВИРАВ

	Дондоро ууланд хүрэх зам маш хэцүү ажээ. Ширэнгэ ойн дундуур туулан явахад улаан, саарал, хар өнгө өнгийн хорт мөөг өтгөн мөчир дор сүүдэрлэн ургасан нь үзэгдэнэ. Таро хорт мөөгний дундуур урагшлан явах тутам зам өгсүүр болж улмаар нэгэн хавцлын ирмэгт тулж ирэв. Тэр их хавцал жалгын эхэнд том улаан дааман хаалга үзэгдэнэ. Хаалганы ялуу тэнгэр өөд эгцлэн ёрдойно.

	Таро хаалга тогшив. Чимээ анир алга. Таро хаалга дахин дахин цохиж ядаад онгойлгож орвол жижиг харгуй зам байлаа. Тэр харгуй зам хавцлын ёроол руу зурайн оджээ. Таро тэр замаар зоригтой алхалж явлаа.

	Энэ үед Улаан Чөтгөр маш их ажилтай байжээ. Тэр бөмбөр дэлдэн:

	 

	Дон, дон, додон

	Додэн, дон, судэн, дон!

	 

	Улаан чөтгөр өөрийнхөө урлагийн сайхныг бишрэн жаргаж суув. Тэр нүдээ анин, хамраа сартайлгаж бөмбөрийнхөө цохилтод тааруулан толгойгоороо дохино.

	Ийм замбараагүй нижигнэх хөгжмийн дуун ямар ч амьтныг хөгжөөх чадалгүй ажээ.

	«Ёстой л тийм, тэгээд ч туулай, хулганын чих өвдөх нь зүйн хэрэг. Тэр ч байтугай дүлийрч болно» гэж Таро бодов.

	Таро байшинд орж, сийрсэн дээр суугаад Улаан Чөтгөрийг инээмсэглэн харлаа. Улаан чөтгөр юу ч үл анзааран бөмбөрөө дэлдэж гүн бодолд дарагдан уруулаа мурилзуулан аман дотроо дуу аялна. Гэнэт тэр Тарог хараад гайхсандаа амаа ангайлгав.

	— Чи яаж энд хүрээд ирэв? гэж Улаан Чөтгөр асуухад, Таро

	— Аль вэ, Улаан Чөтгөр! Аяг нааш нь аваад ир! Хэрвээ чи авчрахгүй бол биеийг чинь хувааж атга хамрыг чинь тас огтолно, мэдэв үү! гэв.

	— Газрын бэтэг шиг юм байж юунд миний өмнөөс цор цор хийдэг бил ээ? гэж Чөтгөр гайхан асууснаа, — Тэнэг минь, амаа тат! Охин аль хэдийнээ алга болсон... Миний эзэн Хар Чөтгөр аваад явсан... Ээ хөөрхий. Би ч азгүй амьтан юм даа гэж Улаан Чөтгөр урвайн өгүүлснээ, — Түүний лимбэдэхийг сонсоод сонсоод ханамгүй гэв.

	— Тэр Хар чөтгөр чинь хаана байдаг юм бэ?

	— Куроганэ ууланд байдаг юм. Эндээс хойд зүгт... Тэндээс амьд эргэж ирэхгүй шүү гэдгийг л мэдэж ав!

	— Чи тэгж бодож байгаа юм уу? гэсээр Таро босож явахаар завдахад Улаан Чөтгөр сандран гараараа даллаж:

	— Чи хаачих нь вэ? Хааш нь яараав? Чамайг дайлъя, бас жаахан хүүрнэе...

	— Чамтай би юуны тухай ярих болж байна?

	— Би чамд өөрийнхөө эзэн Хар Чөтгөрийн тухай ярьж өгье. Бингээр дайлъя.

	— Бин идэх юм бол болох л хэрэг гэж Таро хэлэв.

	— Цагаан будааны гурилаар хийсэн бин, Хар Чөтгөрийг дайлдаг идээ шүү! Чи, магадгүй, эхээс гарснаас хойш ийм бин идэж үзээгүй байх. Хүлээж бай.

	Улаан Чөтгөр ингэж хэлээд урт гараа унжуулан босож болхи хол алхаагаар алхалсаар тасалгаанаас гарч одлоо. Тэгснээ эргэж хаалга онгойлгон толгойгоо цухуйлгаж,

	— Намайг бин авч ирэх хооронд миний оронд бөмбөрийг минь цохиж бай. Хайртай бөмбөрийнхөө дууг сонсохгүй болохоор надад уйтгартай байдаг юм.

	— За яах вэ, бөмбөрийг чинь дэлдэж л байя. Гэхдээ, ямар ч атугай чамаас дээр шүү!

	Таро бөмбөр цохиж эхэлснээ аажмаар хөг аянд нь дасаж хүсэл сонирхол нь бадрав.

	 

	Тон-токо-, тон токо! 

	Тэкэ-тэн-тэн, 

	Тока-тока, тон-тон! 

	Тэн-тэкэ-тэн!

	 

	Тэр мөчид Улаан Чөтгөр гал тогоо руугаа гүйж зэвд идэгдсэн том хутга авч ирээд худгийн дэргэд хайргадаж гарлаа.

	— Иш жараахай минь! Энд хүрч ирээд бас тушааж байдаг гэнэ ээ! гэж Улаан Чөтгөр хамар дороо өгүүлнэ. Би чамд одоохон үзүүлээд өгнө! Үе мөчөөр чинь салгаж хэрчээд том таваг дээр шараад идчихэмз. Ээ харла гэж! Хутга яаралтай хэрэгтэй, гэтэл тэр нь зэвдээ идэгдчихсэн байдаг...

	Улаан Чөтгөр хутгаа хайргадан, хамар дороо үглэж суухад тэртээ тасалгаанаас бөмбөрийн нижигнээн тодхон сонстоно.

	— Пээ, яасан муу бөмбөрддөг юм гэж Улаан Чөтгөр нүүрээ ярвайлгаснаа, — Сонсохын ч арга алга. Энэнд бөмбөрийг ингэж цохидог юм гэдгийг гүйж очоод үзүүлээд өгмөөр л байх юм. Гэхдээ тэр бөмбөр цохиж саатаж байгаа хойно, хааш нь ч гүйж зугтахгүй шүү дээ...

	Улаан Чөтгөрийн улан дор шахам байсан нүхний Хулгана энэ бүхнийг нэгд нэгэнгүй сонсжээ. Хулгана нүхнээсээ гүйн гарч хамаг чадлаараа Тарогийн байгаа өрөөний зүг жирийлгэв.

	— Таро гэж хулгана шивгэнэснээ, — Таро, Таро минь! Чи чухал хэргээр явж байна гэж ярьж байгаа мөртөө тутаргын гурилаар хийсэн бин иднэ гэж маяглаж суудаг чинь юу вэ. Чи амь насаа ч алдаж мэдэх нь байна шүү! Улаан Чөтгөр гал тогооны өрөөнд байдаг том хутгаа билүүдэж чамайг хэдэн хэсэг болгож хэрчиж алахаар завдаж байна. Би наадах бөмбөрийг чинь сүүлээрээ дэлдэж байя, энэ хооронд чи зугтааж үз.

	Хулгана ингэж хэлээд сүүлээрээ бөмбөр дэлдэж эхлэв.

	 

	Тэн-тэкэ 

	Тэн-тэкэ!

	 

	— Яв л даа!

	— Юу гэнэ ээ! Чөтгөр намайг гал тогооны өрөөндөө байдаг том хутгаар огтчиж ална гэнэ ээ! Тутаргын гурилаар хийсэн бингээр дайлна гэж амласан биш бил үү. Худал хэлсэн байх нь ээ!

	— Үнэхээр худал хэлсэн байна! Ертөнцийн амьтан бүхэн чам шиг цагаан цайлган сэтгэлтэй байдаг гэж чи бодож байна уу? Одоохон явж үз! Би энэ бөмбөрийг дуугаргаж л байя.

	— Би хаашаа ч явахгүй. Би дайснаас зугтахыг хүсдэггүй. Хулгана минь чи наадах бөмбөрөө дэлдэж бай! Би Улаан Чөтгөртэй очиж учраа оломз!

	Хулгана санаа алдсанаа, хамаг чадлаа шавхан сүүлээрээ бөмбөр дэлдэж гарлаа.

	 

	Тэн-тэн, 

	Тэн-тэкэ-тэн!

	 

	Хулгана бөмбөр цохихдоо тун сүрхий ажээ. Чанга дуугаргахыг нь яана аа. Энэ үед Таро чимээгүйхэн явсаар хашаан дотор орж ирлээ.

	Улаан Чөтгөр бөхийж суучхаад хутгаа ид билүүдэж байлаа.

	— За хө, Улаан Чөтгөр, хутгаа хурцалж дуусав уу?

	— Чи чинь яаж энд хүрээд ирэв? гэж улаан Чөтгөр Тарог гайхан харснаа, хэн тэнд бөмбөр цохиж байна?

	— Чи наадах хутгаа хэтэрхий хангир жингэр хийлгэж билүүдэж байгаа болохоор бөмбөрийн дуу сонстохгүй байна.

	— Чи тэгээд яах гэж нааш ирснийг чинь мэдлээ!

	Улаан Чөтгөр дутуу билүүдсэн хутгаа гомдолтойёо харлаа.

	— Чи намайг алах санаатай байна уу? Тэг л дээ, одоо оролдоод үз гэж Таро хэлээд барилдах гэж байгаа бөх шиг өрж зогсов.

	Улаан Чөтгөр уурлаж бухимдсандаа ч тэр юм уу, харамсаж халагласандаа тэр үү, царай нь болсон чавга шиг болж ув улаан хамар нь чинжүү шиг улайв.

	— Чи юу гэнэ ээ, жараахай минь! гэж тэр орь дуу тавин хашхирч, зэвд идэгдсэн хутгаа далайсаар Таро руу дайрлаа.

	Таро түүний хөлийн завсраар гүйж орсноо аяыг нь тааруулж хутгыг нь булааж аваад алс тэртээх уулын гол руу шидчихэв. Гэтэл нөгөө хутга, загас болж хувираад голын урсгал даган хөвж одох нь тэр.

	Таро Улаан чөтгөрийг барьж аваад газар мөргүүлэн цохиж эхлэв. Үнэндээ Чөтгөрийг уртын урт ундуй сундуй юм болтол газар мөргүүллээ.

	— Намайг өршөөж хайрла, Таро! Чи хэдий завдаа ийм хүчтэй болчих оо вэ? Үнэхээр гайхамшигтай юм гэж Чөтгөр амандаа бувтналаа.

	— Улаан Чөтгөр, чи ёстой үл бүтэх амьтан! Тариачид хэчнээн их хөлс, хүч гаргаж байж ургуулсан шош, шар будааг чи хулгайлж идсээр барсан шүү. Хулгайлсан уу? Хэл дээ!

	— Хулгайлсан.... гэж Чөтгөр урамгүйхэн хэллээ.

	— Тэр ч бас бага хэрэг. Аяг чи хулгайлсан. Бас намайг алах санаатай гэнэ ээ? Чамайг уучилж өршөөх үндэс алга. Чи хүн амьтанд гай зовлон учруулж чадахгүй тийм алсын алс руу л чамайг чулуудчихъя... Харин голын ус руу шидэх үү, долоон уулын цаагуур далд ортол чинь чулуудах уу, магадгүй эрлэгийн эзэн Эмма5 шуламс руу ч шидсэн нь дээр байх...

	— Таро, намайг өршөөж хайрла! Чамаас хүсэх юм байна. Хэрвээ чи намайг аль нэг тийш нь шидэхээр завдаж байгаа бол тэнгэр лүү л шидчих. Би тэнд очиж Аянгачин Каминарийн шавь болно, тэгээд л сэтгэл ханатал бөмбөрөө дэлдэж сууя. Хар Чөтгөрт хам дэм болсноор сайн юм юу болов? Эсвэл хоол унд, эсвэл сакэ, эсвэл охин хулгайлж ир гэж тушаана. Тэгсэн мөртөө өөрөө хөгжим ер тэвчиж чадахгүй. Хэрвээ намайг бөмбөр цохиж байтал тааралдвал ёстой л алгын чинээ болтол аашилж загнана гээч...

	— Аянгачин Каминарийн шавь болно гэдэг чинь маш зөв санаа!

	Таро, Улаан Чөтгөрийн бөмбөрийг нь авчраад хөгжилтэйгөөр өгүүлсэн нь:

	— Май! үүнийгээ ав, газар луу унагачихгүйн тулд чанга барь! Би хүч чадлаа хөвчилж байгаад чамайг тэнгэр өөд чулуудчихъя.

	Таро Улаан Чөтгөрийг дээр өргөж тэнгэр өөд шидэхээр завдтал тэр цөхөрсөн дуугаар:

	— Таро! Жаахан азна! Чамд хэлэх үг байна. Чи хар Чөтгөртэй уулзахын тулд Куроганэ уул тийш явна. Хар Чөтгөр бор дүрсээ яаж ч хувиргаж чаддаг ид шидтэй амьтан. Маш анхааралтай байж, түүнийг ямар нэгэн өөр амьтан болж хувирмагц «Наму ун кэй араби со вака» гэж гурав дахин хэлээрэй. Энэ шившлэг үгийг гурав дахин хэлсний дараа чи өөрийнхөө санаснаар ямар ч амьтан болж хувирч чадна. За, би үүнийг л чамд хэлэх гэсэн юм.

	Одоо чи намайг тэнгэр өөд шидээрэй.

	— Улаан Чөтгөр, чамд баярлалаа. Тэнгэрт гараад бөмбөрөө цохиорой. Тэр дуугаар чинь би чамайг очих газартаа сайн явж хүрчээ гэж мэдэх болно. За, нэг, хоёр, гурав ... Нислээ!

	Таро Улаан Чөтгөрийг дээш нь шидэхэд тэр эргэлдэн нисэж холдсоор байв. Удалгүй, горогорогорогоро гэх тасалданги дуу гарч тэртээ дээр аянга нижигнэх их чимээ гарлаа.

	— За болох нь тэр. Тэнгэрт гарлаа. Одоо түүний бөмбөр яаж дуугарч байсан ч хамаа алга.

	
КУРОГАНЭ УУЛ

	Таро Улаан Чөтгөрийг Аянгачин Каминари руу шидчихээд хар чөтгөрийн орогносон Куроганэ уулыг чиглэн уулсаас уулс дамжин алхалж гарлаа.

	Ой мод аажмаар шингэрч, Тарогийн замыг хадан уулс хөндөлсөн хаав. Хаашаа ч эргэсэн хар, саарал хадан цохио сүүхийнэ. Харин энд тэнд салхинд хийсэж ирсэн хуурай навчис үзэгдэх агаад буга, зээрийн яс цайран харагдана. Нар ёлтойсхийн гарч ирэх агшинд үүлс тэнгэрийг нөмрөн хучиж, манан будан харанхуйлан урагшаа, хойшоо аль ч зүг рүү зам харгуй үл үзэгдэнэ.

	Манан будан арилж, Таро орчин тойрноо ажиглан харлаа. Тэр хэрвээ доошоо харвал толгой эргэм, гүн их жалгын ирмэг дээгүүр явж байгаа ажээ. «Яасан аймшигтай газар вэ, Хар Чөтгөр Аяг хааш нь авчрах нь энэ вэ!» гэж Таро бодлоо. Удалгүй тэр, битүү манан бүрхсэн хар уулыг харлаа. «Куроганэ уул чинь энэ байх нь ээ!» гэж Таро бодоод алхаагаа хурдасгав.

	Гэнэт түүний чихэнд лимбэний намуухан эгшиг сонстов.

	Энэ бол Ая л лимбэдэж байгаа хэрэг! Энэ бол Ая гарцаагүй мөн!

	Алс тэртээгээс зэрлэг гахайн арван торойн тухай танил дуу сонстоно.

	Таро лимбэний эгшиг уянгалах тэр зүгийг чиглэн алхлаа. Аз болоход салхи хөдөлж хөшиглөсөн будан хөөгдөн арилаад Таро Аяг харлаа.

	Ая, цааш харан сууж лимбэдэх бөгөөд жалгын ирмэг дээгүүр өнгийн ургасан цэцгийн дэлбэ шиг харагдах ажээ.

	Таро хэсэг зуур Аяг харж чимээгүй зогслоо. Баярласандаа болоод хоолой нь зангирч дуу шуу ч гарч эс чадна.

	Ая лимбээ гартаа бариад гэнэт эргэж харлаа. Гайхаж сандарснаас болоод түүний гоё сайхан нүд улам ч том болжээ.

	— Таро, чи мөн гэж үү? Би арай зүүдэлж байгаа юм биш биз?

	— Үгүй энэ зүүд биш. Энэ бол би, Таро байна гэж тэр хэлээд сумо барилдаанаар барилдах гэж байгаа бөх шиг хөлөөрөө гурвантаа газар дэвслэв. 

	— Хар чөтгөр хаана байна? Би түүнтэй нэгийгээ үзэж нэхий дээлээ уралцахаар ирлээ.

	— Хаашаа ч юм яваад өгсөн... Удахгүй ирнэ. Тэр өнөөдөр маш их баярлаж байгаа учир нь гэвэл, уулын хормойд байдаг тосгоныхон түүнд энэ оройны зоог болгож залуу бүсгүй авчирч өгнө.

	— Шившигтэй амьтан!

	— Пээ энэ бол ёстой аймшигтай хэрэг! Уулын голын ундаргыг булааж авчхаад энэ тосгоныхон түүнд хүүхнээр зоог барихгүй бол тосгоныг нь үерт авхуулна гэж сүрдүүлдэг юм. Иймээс жил бүр олон мянган хүний амийг аврахын тулд нэг хүүхнийг түүнд идэш болгон өгдөг юм.

	— Юу гэсэн үг вэ гэж уурласнаас хацар нь чинэрэн улайсан Таро уулга алдав. Тариачин хүний эрдэнэ болсон усыг булааж авчхаад бас дураараа дургиж байдаг гэнэ ээ. За, чи жаахан азна, чамтай нэгийгээ үзэж, нэхий дээлээ уралцана даа!

	— Таро, чи түүнээс тун сайн болгоомжил, жигтэйхэн хүчтэй амьтан шүү!

	— За яах вэ. Би түүнийг дийлэхдээ л дийлнэ. Чи харж л байгаарай!

	Аймшигт дуун уулс дамжин цуурайтаж, дэргэдэх хад чулуу чичирхийлэн хөдөлснөө нэг хэсэг нь тэртээ доорх ангал уруу сум шиг шуугин исгэрсээр алга болов.

	— Хар Чөтгөр ирж явна! Таро, бушуухан наашаа ир!

	Ая Тарогийн гараас шүүрэн авч агуйд дагуулж оруулаад модон авдарт орж нуугдахад нь тусаллаа. Тэрхэн агшинд улайсгасан нүүрс шиг гал улаан нүдээ эргэлдүүлсээр Хар Чөтгөр агуйд орж ирлээ.

	— Энэ чинь юу вэ? Хүний үнэр гарч байх чинь! гэж тэр хашхирав.

	Үнэнийг хэлэхэд Хар Чөтгөрөөс илүү аймшигт амьтан ертөнц дээр байдаг болов уу гэмээр ажээ. Түүний бие төмөр бүрхүүлтэй, савар нь урт урт хумстай агаад амнаас нь цагаан соёонууд цухуйжээ.

	— Охин оо! Энэ агуйд ямар нэгэн хүн байна даа гэж Хар Чөтгөр хэлээд ойр тойрныг эргүүлэн харснаа түүнийг бушуухан аваад ир гэж шаардав.

	— Энд хэн ч алга!

	— Битгий худлаа хэл! гэж хашхирах Хар Чөтгөрийн дуун ан цав гарсан хонхны дуутай нэн ижилхэн ажээ.

	— Хүн энд байна гэдгийг агуйн үүдэнд ургасан цэцэг бэлхнээ гэрчилж байна. Агуйд эрэгтэй хүн орвол цагаан цэцэг дэлбээгээ нээдэг, хэрвээ эмэгтэй хүн орвол улаан цэцэг дэлбээгээ нээдэг юм. Энэ том цагаан цэцэг бол би байна. Харин энэ жижигхэн цагаан цэцэг чинь хэн юм бэ?

	— Энэ бол би, Таро байна!

	Таро модон авдрын таглааг онгойлгон харайж гараад Хар Чөтгөрийн өмнө очиж зогсов.

	— Аа тийм үү, энд хэн гэгч нь байдаг бил ээ? гэж би бодоод байсан юм. Гэтэл энэ чинь хорхой шавжхан төдий амьтан шив дээ. Чи чинь тэгээд миний амны заваа гаргах гэж ирээ юү дээ?

	Хар Чөтгөр гар хөлөө хөдөлгөн, нүүр амаа арчсаар Тарод улам улам ойртов. Ая огло харайн Тарог халхалж зогссоноо:

	— Үүнд битгий гар хүр! Энэ чинь миний ах! гэв.

ХАР ЧӨТГӨРТЭЙ ТУЛАЛДСАН НЬ

	— Чиний ах ч байж болно... Тэгвэл яая гэхэв, зочин болог. Гагцхүү надаас илүү хүчтэнийг л би өөрийнхөө зочин гэж үздэг юм. Бидний хэн нь хуурсан шош илүү их идэж чаддагаа үзэж тэмцэлдэх юм биш үү? Би харангадаж үхдэгийн даваан дээр... Дийлсэн нь дийлдсэнийгээ иднэ. За ямар байна? Үзээд алдах уу?

	Ая хайруулын том таваг авч шош хийгээд хуурч эхлэв. Тарогийн идэх шошийг зөөлрүүлж усаар дэвтээж өгөөд, Хар Чөтгөрийн шошид хагалж буталсан жижиг чулуу хийсээр байв.

	Ийм тэмцээнд Таро түүртэлгүй дийлж гарлаа.

	— Үүнийг тооцохгүй гэж Хар Чөтгөр хэлээд, одоо барилдъя! Зочин минь гарч үз! Хэн хүчтэйгээ л үзье гэв.

	Хар Чөтгөр бүжиглэсээр агуйгаас гарч ирэв. Түүний гишгэх тоолонд уулс доргин чичирхийлэх нь газар хөдлөхтэй адил санагдана. Агуйн нэг өнцгөөс том хад чулуу тасран гүн хавцал руу нисэн одов.

	— Чи чинь надтай сумо барилдаанаар барилдах санаатай байна уу? Тэгвэл тэгэхээс яах вэ, энэ барилдаанд би их дуртай гэж Таро хэлээд агуйгаас гарлаа.

	Тэд барилцаж авсан боловч аль алин нь бие биеийгээ байрнаас нь хөдөлгөж чадсангүй.

	Гэтэл Тарогийн нүдний өмнө Чөтгөрийн аварга том гэдэс харагдав. Энэ нь үнэхээр инээдэмтэй ажээ. Таро хөх инээдээ барьж ядан чанга дуугаар:

	 

	Дэн-дэра-дэн!

	Дэн-дэра-дэн! 

	Яасан аймшигтай уул вэ?

	Чөтгөр чи зуун жилийн туршид ч гэсэн 

	Цадаж үзээгүй гэдсээ дүүргэж чадахгүй!

	 

	гэж дууллаа. Хар Чөтгөр бүр гайхаж: «Энэ чинь юу болж байна, бас дуулж байдаг гэнэ шүү» гэж бодлоо. Таро дахиад л өөрийнхөө хошин дуугаа залган авч:

	 

	Дэн-дэра-дэн!

	Дэн-дэра-дэн!

	Яасан аймшигтай уул вэ?

	 

	гэж дууллаа. Хар Чөтгөр барьцаа сулруулах тэрхэн агшныг Таро тун шаламгай ашиглаж түүнийг эргэлдүүлэн гуд татаж тэртээ гүн хавцал руу шидэж орхив. Гэвч Хар Чөтгөр унаж явах замдаа хадны ирмэгээс зууран барьж тогтоод сая л нэг амьсгаа авснаа,

	— За зочин минь, чи самбаатай л эр юм! Хэн гурав дахь удаад нь дийлнэ тэр л ялагч болдог юм шүү дээ гэж хашхирав.

	Хар Чөтгөр тэнхээ мэдэн хашхирснаа бага шиг уул толгойн хэртэй зэрлэг гахай болон хувирав. Зэрлэг гахай хурц цагаан соёогоо гялалзуулан үсээ өрвийлгөж Тарогийн зүг дайрч эхлэхэд амнаас нь байн байн гал улалзан байлаа.

	Ая сандран хашхирснаа гараараа нүүрээ таглав... Юу болж байгаа нь энэ вэ? Нэлээд хугацаа өнгөрсөн боловч гагцхүү зэрлэг гахайн орилж чарлаж шуухинах л дуулдана. «Мөн хачин юм аа...» гэж Ая бодоод гараа авч нүдээ нээхэд Таро хаана ч алга. Харин зэрлэг гахайн хоншоор дээгүүр жижигхэн шар зөгий эргэлдэн дүнгэнэж: «ж-ж-ж» гэж дуугарах ажээ.

	Уурсаж дошгирсон зэрлэг гахай зөгийг барьж авах гэж хөөцөлдөн урт хоншоороо дээш өргөн гүйх боловч бүтэх юм ер үгүй. Зөгий дүнгэнэн эргэлдэж нэг бол зэрлэг гахайн хоншоор дээр сууж, аль эсвэл нүдний нь өмнүүр нисэн өнгөрнө. Тэгснээ чих рүү нь орж хатгаж орхив.

	Зэрлэг гахай муухай дуугаар чарлан чихээрээ мод үрж, хоншоороороо газар луу шааж эхлэв. Дайрагдсан бүхэнд чихээ үрж, хоншоороо шааж явсан зэрлэг гахай зам харгуйг ч хайхрахаа больж хөлбөрөн өнхөрч явсаар гүн хавцал руу унаж дэлбэ тусав.

	Уулс дамжин цуурайтсан аймшигт их дуун гарснаа гүн хавцлын ёроолоос бөөн хар утаа суунаглалаа. Ийнхүү гүн хавцлын ёроолд Хар Чөтгөрийн дүр байдлыг санагдуулсан том бул хар чулуу бий болов.

	Ая юу болж байгааг ойлгохгүй, баярлах харамсахын алиныг ч мэдэхгүй, гагцхүү чичрэн зогссоор байлаа.

	Гэнэт түүний чихийг баясгалант дуу дэлсэж:

	— Ая, Хар Чөтгөрийг хад чулуу болгож хувиргасныг харав уу? Улаан Чөтгөр надад тийм шившлэг зааж өгсөн юм. Тэр шившлэгийг хэлэнгүүт л би зөгий болон хувирч Хар Чөтгөрийг цааш нь харууллаа. Ая, чи лимбэд, би бүжиглэе. Таро алгаа ташин хөлөөрөө дэвслэн ийнхүү дуулав.

	 

	Дэн-дэра-дэн!

	Дэн-дэра-дэн!

	Энэ ертөнц дээр

	Хар Чөтгөр амьдарч байжээ

	Энэ ертөнц дээр

	Аймшигт Чөтгөр амьдарч байжээ.

	Энэ уулын хормойд

	Тэр хад чулуу болов 

	Тэр, хад чулуу болов. 

	Чөтгөрийн цээжийг балбаж 

	Чөлөөтэй үлээ, салхи минь! 

	Орчлонгийн хамгийн хүчтэй салхи 

	Оволзон хөдөл!

	 

	Тэд дуулж бүжиглэсээр бүр ядарч түр амсхийхээр суулаа.

	Гэтэл салхины үзүүрт лимбэ, бөмбөрийн намуухан дуун, гунигт дуун эгшиглэж тэдний чихийг дэлдэв.

	
ГУНИГТ ДУУ

	Энэ чинь юу бил ээ?

	Амьд амьтан байдаггүй байх гэмээр нүцгэн уулсын дунд... гэтэл дуу сонстох чинь!

	— Ямар нэгэн баяр болж байгаа юм болов уу? гэж Ая хэллээ. Гэтэл яагаад ийм гунигтай дуу байдаг бил ээ?

	— Яг л тамын орны дуу шиг... Ая явъя юу болж байгааг очиж үзье.

	Тэд, борооны усанд угаагдсаар цав цагаан болсон ясаар дүүрсэн хадан хясааны хоорондох жим замыг даган гүйсээр жалгархаг газар орж ирэхэд Ая уулга алдан:

	— Хараач! гэв.

	Тэд хоёр том хадны хоорондох зайгаар доош, хөндий рүү харвал цагаан хувцас өмссөн хүмүүсийн цуваа алгуурхан урагшилж байв.

	Түүгээр ч барахгүй тэр хүмүүс цагаан6 өнгөөр будсан банзаар хийсэн жуузыг өргөж явах бөгөөд уйтгар гунигтай дууг намуухан түрж түүнийг нь лимбэ, бөмбөрийн эгшгээр хөг ая нэмж явааг ч ажиглаж болох байлаа.

	Энэ хүмүүс цөмөөрөө тамаас гарч ирсэн юм шиг л санагдаж байлаа.

	Таро, Ая хоёр бие биеийгээ чимээгүй ширтэн харснаа гар гараасаа барилцан уулын уруу гүйсээр тэдгээр цагаан хувцастай хүмүүст тулж очив.

	Тэд зогтусан барьж явсан жуузаа орхин тал тал тийшээ зугтан одлоо.

	— Хүмүүс ээ, бид өөрийн чинь талын улс байна! Та нар юунд зугтана вэ? гэж Тарог чанга хашхирахад хэн ч хариу дуугарсангүй. Харин нэгэн өвгөн дөрвөн хөллөн мөлхөж ирсэн боловч, айснаас болоод толгойгоо ч дээш татсангүй.

	— Өвгөн аав аа, энэ хүмүүс яагаад тал тал тийшээ зугтаад явчих аа вэ? Бид дээрэмчид биш шүү дээ.

	Өвгөн толгойгоо болгоомжтой өндийлгөн Таро Ая хоёрыг анхааралтай ширтсэнээ сэтгэл уужран уртаар амьсгаа авч:

	— Ингэхлээр та нар чинь үнэхээр дээрэмчид биш гэж үү? Та нар чинь хаанаас гараад ирэв? Хар Чөтгөрийн зарц нар биш гэж үү?

	— Үгүй. Бид Хар Чөтгөрийн зарц нар биш. Тэр чөтгөр чинь хад чулуу болж хувирсан.

	— Хад чулуу ий?

	— Тийм ээ. Тээр тэнд том бул хар чулуу харагдаж байгаа биз дээ? Тэр чинь хар Чөтгөр мөн! Түүнийг бид ингэж ялж дийлсэн юм. Ууланд асар их дуу чимээ гарахыг сонсоо биз дээ? Тэгэхэд л энэ бүх үйл явдал болж өнгөрсөн шүү дээ.

	— Сонссон, сонссон, тэгэхэд л энэ ертөнцийн эцсийн өдөр ирж дээ гэж бодсон юм сан. Тэгвэл одоо Хар Чөтгөр байхгүй болж шив дээ...

	Баярласан өвгөн нулимс асгаруулан уйлж, чичирсэн гараараа жуузны хаалгыг онгойлгоход цагаан кимоно нөмөрсөн үзэсгэлэнт сайхан бүсгүй сууж байгааг тэд харлаа. Хөөрхий амьтан, айснаас болоод ухаан алджээ.

	— Охин минь, сэрж үз! Чиний амь аврагдлаа. Энэ залуу Хар Чөтгөрийг алж устгажээ. Үзэсгэлэн гуа бүсгүй минь, нүдээ нээ! Хүмүүс ээ! Айж ичилгүй эргэж ирцгээгтүн. Хар Чөтгөр аль хэдийнээ алга болж хад чулуу болон хувирчээ!

	Хүмүүс тал талаас гүйлдэн ирж, үймээн шуугиан болов. Шуугихаас ч яах вэ, баярлахгүй байж яахин болох бил ээ! Тариачин олныг арав, хорь, зуун жилээр хоосруулан зовоож байсан Хар Чөтгөр алга боллоо. Ийнхүү тэд Хар Чөтгөрөөс аварсан явдалд Таро, Ая нарт баярын нулимс асгаруулан гүн талархлаа илэрхийлж байлаа. Мөн тэд Хар Чөтгөр уулан дахь усны ундаргыг хэрхэн булаан авсан, тариачдаас жил бүр асар их хэмжээний хээл хахуулиас гадна үзэсгэлэнт сайхан бүсгүйн амь насыг бүрэлгэдэг байсан тухай ярилаа. Хар чөтгөр үнэхээр үл бүтэх амьтан байжээ. Хэрвээ ямар нэгэн юм түүний санаанд нийцэхгүй юм уу, өөрт нь таалагдахгүй бол тосгоны зүг бөөн хар үүл хөөн явуулж нарыг олон хоногоор халхлах, аль эсвэл үр суулгасан талбайд нь хүчтэй мөндөр буулгаж хамаг ургацыг устгадаг байлаа.

	Түүгээр ч барахгүй үржил шимтэй тариалангийн талбай, бүхэл бүтэн тосгоныг үерт авхуулж байсан удаа бий ажээ.

	— Түүний агуйд юу байдгийг явж үзэцгээх үү дээ! Хүн бүхэн яарч зүдэрснээ мартан уул өөд мацан Хар Чөтгөрийн агуйг чиглэв.

	— Энэ агуй дүүрэн тутарга!

	— Энд чинь алт, мөнгө уул овоо шиг л байна!

	— Энд чинь үнэт хас эрдэнэ гялалзан байна! Тариачид Хар Чөтгөрийн эрдэнэсийн санг гайхан харцгаасаар байлаа. Харин Таро, Ая хоёр улам өөд мацсаар нэгэн жижиг агуйг харлаа.

	Агуйн дотроос морины янцгаах, туурайгаараа цавчлах дуун сонстоно. Тэд агуй руу шагайвал давжаа биетэй цагаан морь тэднийг мойл шиг тунгалаг хар нүдээрээ харж, торго шиг мяндсан зөөлөн сүүлээрээ шарван байв.

	— Хар аа! Хар Чөтгөрийн сагсууран гайхуулдаг цагаан Моринцор тэр байна. Энэ морь өдөрт зуун ри7 газар давхидаг юм гэж хэлэлцдэг.

	— Алдарт Моринцор минь! Хар Чөтгөрийн эрдэнэсийн сангаас надад юу ч хэрэггүй. Гагцхүү Моринцорыг л би авъя гэж Таро хэлэв.

	— Таро! Чи үнэхээр зөв юм хийж байна. Үнэхээр хөөрхөн Моринцор шүү! гэж Ая баярлав.

	Тэд Цагаан Моринцороо хөтлөн агуйгаас гарахад зам бас л уул өөд өгсөн одсон байлаа.

	«Одоо цааш нь юу байдаг юм бол доо?» гэж тэд бодсоноо өгсөж эхлэв. Таро, Ая хоёр өгсөж явсаар уул өөд мацан одсон замын төгсгөлд тулан ирж гайхан зогсоцгоов.

	Өндөр уулсын дундах тунгалаг гүн цэнхэр нуурын ус нарны туяанд есөн эрдэнийн өнгөөр солонгорох ажээ. Тэр нуурын эрэгт нэгэн хүн зогсоно. Тэр хүн бол Таротай анх ярилцсан буурал өвгөн байлаа. Өвгөн гараа зөрүүлэн элгэндээ тэвэрч нуурын торгон мандлыг чив чимээгүй ширтэн зогсоно.

	— Алт мөнгө, хас эрдэнэ үнэтэй нь үнэн. Гэхдээ тариачин бидэнд уснаас үнэтэй эрдэнэ үгүй. Энэ нуурыг Хар чөтгөр гартаа оруулж авсан тэр цагаас хойш бид хэчнээн ч зовж зүдрэв дээ. Таро, чамд их баярлалаа, Ая чамд их баярлалаа! Та нар биднийг эрх чөлөөгүй амьдралаас аварлаа.

	Өвгөн ингэж хэлээд дахиад л нуурын торгон мандлыг ширтэн байв.

	Гэнэт өвгөн хөл дороо жижигхэн дугариг толь хэвтэхийг хараад яаран авч Ая руу сарвайснаа:

	— Ая, энэ толийг ав. Хэдийгээр жижигхэн ч гэсэн гоё эд шүү гэв.

	Ая толийг авч шороо тоосыг нь кимоногийнхоо ханцуйгаар арчаад

	— Ийм тольтой болсондоо би их баяртай байна. Надад өөр юу ч хэрэггүй гэж хэллээ.

	Харин Таро нуурын торгон мандлыг чив чимээгүй ширтэнэ. Уйлмаар ч юм шиг. Энэ нуур түүнд эхийг нь санагдуулжээ.

	— Ээж ээ! Намайг жаахан хүлээ. Би таныг удахгүй олж авна... гэж тэр амандаа шивгэнэв.

ЭНГҮЙ ИХ ТАЛ

	Тэд цагаан Моринцороо цулбуураас нь хөтөлсөөр уулын орой дээрээс уруудаж ирэхэд газар сайгүй л яриа хөөрөө болж байв. Тариачид Хар Чөтгөрийн агуйгаас олсон үнэт эрдэнийн зүйлээр жуузаа дүүргэжээ.

	Түрүүчийн уйтгар гуниг хаашаа алга болчих оо вэ! Хүн бүхэн бие биеэ хөгжөөн гэрийн зүг, тосгоныхоо зүг урам зоригтой түргэн түргэн алхална.

	Оройн наран эрвийж сэрвийсэн хадан уулсын цаагуур далд орон жаргаж хав харанхуй шөнө эхэллээ. Шөнийн энэ харанхуй тариачдын хөгжөөн шуугианыг намдааж чадсангүй.

	Өвгөн алга хавсран ташиж ингэж дуулав.

	 

	Хар чөтгөрийн оршин суудаг газар гэвэл 

	Харахаас айдас хүрмээр нугачаат их уулс байлаа 

	Додон, додэран, 

	Додон, то!

	Мөнхийн аюул занал дунд биднийг 

	Мөнөөх гайхал чинь байлгадаг байлаа.

	 

	Гэтэл өвгөний дууг өөр нэгэн хүн залган авч:

	 

	Гэтэл нэгэн удаа

	Газар усны холоос

	Эрэлхэг зоригтны дээд нь болсон эр 

	Эгэл бидэнд хүрч ирсэн юм. 

	Додон, дадэран, 

	Додон-то!

	 

	Хар Чөтгөртэй хамаг хүчээрээ тулалдаж 

	Хад чулуу болгож хувиргасан юм! 

	Додон, дадэран, Додон-то!

	 

	гэж дууллаа.

	Тийнхүү тэд бүхий л шөнийн турш дуулж, бүжиглэн явсаар үүрийн гэгээтэй золгов.

	Аймшигт хадан уулс тэртээ хойно хоцорч тэнгэр баганадан ургасан шилмүүст модон ой орчин тойрныг хүрээлжээ. Шилмүүсний сайхан үнэр хамар цоргин сэнгэнэж шувуудын шулганаан чихэнд чимэгтэй сонстоно. Өчигдрийн болсон юм бүхэн үнэндээ аймшигтай зүүд мэт санагдана.

	— Харцгаагтун! Тэр тэнд том хад чулуу харагдаж байгаа биз дээ, түүний цаана манай тосгон бий! 

	Өвгөн баясгалантай нь аргагүй ингэж хэлээд тэнд чинь ууланд байдагтай огтхон ч ижил биш...

	За бид одоо энэ хад чулуу тойрч гарч явна. Одоо л манай тосгоныг сайн харцгаа!

	Ая Таро хоёр нүдэнд туссан орчлонгийн сайхан өнгө аясыг гайхан зогтусав.

	Энэтээх уулын хормойгоос тэртээд цэнхэрлэн зэрэглээт уулс хүртэл тутаргын их талбай ногоон магнаг өнгөөр тунаран үзэгдэнэ. Их талын дундуур хаван урссан оби8 бүс шиг их мөрөн нарны гэрэлд гялалзан харагдана.

	Энд тэндгүй барьсан байшин барилга хүрэн шоо цацсан юм шиг үзэгдэнэ.

	— Яасан уудам их тал вэ? гэж Таро, Ая хоёр сүүрс алдав. Тэд уулын хавцал, нугачаа газар төрж өссөн болохоор тийм уудам талыг хэзээ ч үзээгүй бил ээ.

	 

	[image: бичвэр-г агуулсан зураг

Автоматаар үүсгэсэн тайлбар] 

	
ТУТАРГААР ХИЙСЭН НАЯН НАЙМАН БӨӨРӨНХИЙ БЯЛУУ

	— Орцгоо, орцгоо!

	— Сууцгаа, амарцгаа!

	— Энд халуун устай торх байна9.

	Ая, Таро хоёрыг тосгоныхон их л баяр хөөртэй, баяр наадам болж угтаж авлаа.

	— Тийм залуу байж Хар Чөтгөрийг ялж дийлсэн шүү!

	— Бүр хүүхдээрээ...

	— Ёстой сайн эрчүүд!

	— Одоо ч бид амар жимэр аж төрөх боллоо.

	— Яасан сайхан юм бэ?

	— Би ер юу ч мэдсэнгүй! Загас барих санаатай гол руу явсан юм...

	— Би тосгоноор явж тутарга чанах тогоо олж ирье.

	— Зөв зүйтэй хэрэг...

	— Аль эрт л тэгэх байсан юм!

	Тосгонд дуу шуугиан ихтэй, хөгжилтэй.

	Бүх хүмүүс тогоо, шанага тойрон хөлхөлдөж, удалгүй цагаан цас шиг тутарган уул бэлэн болов.

	— За тутаргаар бөөрөнхий бялуу хийцгээе!

	— Бөөрөнхий бялуу! Аль болохоор л амттай шүү!..

	— Сүмстэй бөөрөнхий бялуу...

	— Чавгатай бөөрөнхий бялуу...

	— Түргэнийг нь бодож чавга, сүмсний аль алиныг хийх хэрэггүй!

	Ая, Таро хоёр хүмүүсийн шуугилдан үймэлдсээр хоол унд бэлтгэж байгаа, бас энэ тосгоны тариачид хэчнээн баян чинээлэг амьдарч байдгийг хараад гайхаж байлаа.

	Хашаа, байшингийн хажуугаар өнгө өнгийн цэцэг алаглаж, нуур цөөрөмд нь цагаан, улаан мөрөг загас тонгочин наадна. Тахианы байранд тахианы хашхичих дуу хадаж байхад адууны данхарт морьдын туурайгаараа газар цавчлах, үхрийн хашаанд үнээ мал айван тайван хивэх нь сонстоно...

	Уужим том тасалгааг цэвэрлэж цэмцийлгэжээ. Халуун нурам дээр асаасан нүүрсний гал цогшин улайж том тогоонд ус буцална.

	Идэж ууцгаа гэж дайлж цайлан хоол унд авчирсаар. Энд ч мөрөг загас, могой загас зэрэг гол мөрний хайр хишиг дүүрэн, тэнд ч тагнай өвсний найлзуур, жигнэсэн, хатаасан үр жимс, мөөг зэрэг идээ зоог элбэг. Энд тэндгүй өрж тавьсан хоол ундны дунд тутаргаар хийсэн бөөрөнхий халуун бялуу уул овоо шиг өндөрлөн байлаа.

	— Бидний зочилсон дайлсан бүхнийг идэж ууцгаа!

	— Нэрэлхэлгүй, илүү дутуу үг хэлэлгүй байхыг л хүсье!

	— Зочид оо! Зооглоцгоогтун!

	— Бид тавтай сайхан хооллоно!

	— Бидэнд илүү дутуу үг, нэрэлхэх, ичиж зовох зан байхгүй!

	Таро тухалж суугаад тутаргаар хийсэн бөөрөнхий бялуу авч хоёр хацраа дүүртэл том том хазлан идэж эхлэв.

КОЙ10 ЗАГАСНЫ ШӨЛ ХОРИН АЯГЫГ УУЖ НАЯН НАЙМАН ТОМ БӨӨРӨНХИЙ БЯЛУУ ИДЭВ

	— Яасан сайхан амттай юм! Яасан амттай юм! Дахин идмээр л байна, даанч зай алга. Юу вэ чи Ая, ердөө гуравхан бөөрөнхий бялуу идсэн гэж үү?

	Таро наян найман бөөрөнхий бялуу идээд наян ес дэхээ идэж эхлэв. 

	Тэр бялуугаа дөнгөж амандаа хүргэнгүүт гэнэт гомдолтой нь аргагүй уйлж хоёр нүднээс нь нулимс бөмбөрч гарлаа.

	Бүхий л тосгоноороо сандарч эхлэв.

	Сандралгүй ч яах вэ. Хар Чөтгөрийг ялж дийлсэн баатар эр хагас дутуу идсэн бөөрөнхий бялуугаа гартаа бариад уйлж сууна гэдэг чинь юу гэсэн үг вэ.

	— Таро, чи яачих аа вэ? гэж Ая түүний нурууг илэнгээ асуулаа.

	— Гэдэс гүзээ чинь өвдөө юү? аль эсвэл зүрх сэтгэл чинь шимшрээ юү? гэж өвгөн их л сандрангуй асуув.

	Энд тэндгүй дуу шуугиан болж, хэн нэг нь: 

	— Бушуухан ус аваад ир! Түргэхэн шиг эмч дууд гэж хашхирав.

	— Надад юу ч хэрэггүй! гэж Таро бүгшин уйлах зуураа хэлэв. Эмэг эх маань амьдралдаа ганц удаа ч гэсэн тутаргаар хийсэн ийм сайхан амттай бөөрөнхий бялуу идэж үзээсэй. Ганцхан миний эмэг эх ч биш манай тосгоныхон ийм бялуу идэж үзээсэй гэж бодоод л уйлсан юм. Манай тосгон бол өндөр уулсын хавцал дунд оршдог. Тариа ногоо тарьдаг газар маань уулын хажуу энгэрээр оршдог болохоор хүмүүс бордоо хийсэн торх тийш нь хүргэх гэж хэчнээн зовж зүдэрдэг гээч. Арай хийж чирч ирсэн торхтой бордоогоо талбайдаа цацаад усалж эхлэхэд урсаад алга болчихыг нь яана. Тэр ч байтугай эцэг эх маань саяхан уулнаас ойчсон удаа бий. Манай нутагт ердөө шар будаа, шош, жирийн төмс л тарьж болдог. Заримдаа бүр ургац алдаж ядрахдаа хүмүүс хулсны үр тарьж түүгээр бин хийж идэж байсан бил ээ. Манай тосгоныхон үнэхээр ядуу зүдүү амьдардаг. Тэгээд ч, мөлгөр чулуу хоолойн дээр тээглэчихгүй бол хоол болдог гэж ярилцдаг. Эмэг эх маань үүрийн цагаан гэгээнээс үдшийн бүрий болтол борви бохисхийлгүй ажил хийж байхад би аль болохоор их бин хайрч өгөөрэй гэж гуйдаг байж бил ээ.

	Энэ яриаг сонсоод Ая ч хөнгөн уйтгарт дарагдаж өвөг эцэг, ойн олон амьтад маань яаж байгаа бол... хэмээн бодов.

	— Та яагаад уйтгарлаж, гуньсныг мэдлээ. Зөвхөн үүний төлөө ингэж гуньж гутарч байгаа бол бид та нарт тусална. Эмэг эх, өвөг эцэг бас тосгоныхноо та нар энд нүүлгээд ир. Бидэнд цөмд нь хүрэлцэх газар нутаг байна. Манай энд тал дүүрэн тутарга найгаж, гол мөрөнд загас жараахай сүлжилдэн, ой модонд жимс алаглаж байна. Манай нутаг шиг сайхан нутаг хаана ч алга. Гагцхүү Хар Чөтгөр байхгүй бол гүйцээ гэж өвгөн хэлэв.

	— Тийм, тийм, та нар цөмөөрөө энд хүрээд ирцгээ л дээ! гэж бүх хүн нэгэн зэрэг дуугарлаа.

	— Бидэнд цөмд нь хүрэлцэх газар нутаг байна.

	Таро гарынхаа алгаар нулимсаа арчаад:

	— Та нарын элэгсэг сайхан үгэнд их баярлалаа. Гэхдээ миний хувьд аян замаа цааш нь үргэлжлүүлэх хэрэгтэй байна. Хар Чөтгөрийн агуйгаас бидний олсон Цагаан Моринцорыг авчирна уу гэв.

	Үүр хаяарч эхлэв.

	Таро, Ая хоёрыг гэрээс гарахад бас л харанхуй хэвээрээ байв. Тэд явсаар тосгоны захад ирж Таро Аяг Цагаан Моринцор дээр мордуулаад түүнд хандаж:

	— Одоо би ээжийгээ эрж хайхаар явна. Ая, чи Цагаан Моринцороо унаад гэртээ харь гэв.

	— Таро! Би чамтай хамт явъя. Цагаан Моринцороо хоёулаа унаад явж болно. Энэ чинь өдөрт зуун ри газар давхиж чадна шүү дээ!

	— Ая, чи юу гэх чинь энэ вэ! Хар Чөтгөрийн агуйд чи чинь айж чичрээд зогсож байсан сан биш бил үү? Би, эмэгтэйчүүд, хүүхдийн зүглэдэггүй газар луу явах гэж байна. Тэгээд ч Цагаан Моринцор жижиг давжаа биетэй болохоор бид хоёрыг дааж явж чадахгүй. За, баяртай. Цагаан Моринцор минь, аян замдаа сайн явж Аяг гэрт нь хүргээрэй!

	Давжаа жаахан биетэй хэмээн нэрлэсэнд уурсаж уцаарласан Цагаан Моринцор буруу тийшээ харж зогсоод алсыг ширтэн байв. Таро, Цагаан Моринцороо энхрийлэн дэлийг нь дагуулан зөөлөн илж таалахад сэтгэл нь сэргэсэн бололтой дөрвөн хөлөө тэнийлгэж шингэн нарийхан дуугаар «Иии..» гэж янцгаалаа.

	— Ая, эмэг эхэд минь, манай тосгоныхонд, өөрийнхөө өвөг эцэгт мэнд дамжуулаарай...

	Цагаан Моринцор ган дөрвөн туурай нижигнэн давхилж одлоо.

	— Таро о-о! гэж Ая дөнгөж хашхираад эргэж харахад түүний бараа ч харагдахгүй алслагдсан байв.

	Таро өглөөний цэвэр агаарыг цээж дүүрэн амьсгалаад тэртээ гүн тэнгэрийг ширтэв.

	«Чиний ээж хойд зүгт Алсын нуурт бий. Чамайг хүчтэй ухаантай эр болоод ирж миний амь насыг авраарай хэмээн ээж чинь гэрээсэлсэн юм гэж эмэг эх минь хэлдэг сэн. Хэрвээ ээжийгээ эрж орчлонгийн бүх нуурыг хэсэж хэдрэх хэрэг гарвал би явж чадахаа л чадна. Надад тэнгү хүч чадал өгсөн, харин оюун ухааны минь хүч чадал л яадаг бол?»

	ЭХИЙГЭЭ ХАЙСАН НЬ

ТАХИАН ХАТАГТАЙ

	Таро, Аягаас салж хойд зүгийг барин тутаргын зах хязгааргүй их талбайн хажуугаар явсаар байлаа. Тутаргын үрслүүрүүдийг дөнгөж суулгаж дууссан ажээ. Таро энэ ногоон хивс мэт уудам талыг хараад бас л гайхахгүй байж чадсангүй. Яагаад гэвэл тэдний нутаг уулын орон болохоор тариалангийн талбай нь үржил шим муутай чулуурхаг хөрстэй байдаг бил ээ.

	— Энэ сайхан талбайг! гэж тэр, хоёр талаас нь тутаргын талбай зах хязгааргүй үргэлжилсэн зөрөг замаар алхалж явахдаа бахархан өгүүлэв. Гэтэл түүнтэй, харахад сайн санаатай болов уу гэмээр залуу хархүү тааралдлаа.

	Таро түүнд хандаж:

	— Сайн санаат хүн гуай, би танаас нэг юм асуух гэсэн юм. Энэ хавьд луу амьдардаг нуур байдаг болов уу?

	— Луу гэнэ ээ! хэмээн тэр хүн гайхаж толгойгоо сэгсрэв. Чи чинь мөн сонин нуур эрж явдаг хүн юм даа! Тахиан хатагтайн эзэмшил газарт нэгэн намагтай цөөрөм бий. Тэнд Том Могой байдаг гэж л дуулсан юм байна. Түүнээс биш энэ хавьд Луу орогнодог газар бий гэж ер дуулаагүй. Бид настайчуулын үгийг сонсдог бол их юм мэднэ шүү дээ. Даанч тэгдэггүй нь харамсалтай.

	— Тахиан хатагтайн эзэмшил газрыг яаж олж очих вэ?

	— Хааш нь ч эргэж хазайлгүй шууд яваад бай. Нэг өдөр өнгөрөхөд л чи түүний эзэмшил газрын захад хүрч очно. Том Могойнд идүүлчхүүзэй. Орчлонд ганцхан удаа л амьдарна шүү дээ...

	Таро явуулын хүнд баярлаж талархсанаа илэрхийлээд улам ч цовоо цолгин болж цааш алхлаа. Явуулын хүний Тарод ярьсан Том Могой түүний төрөл арилжсан эх нь юм биш биз! Таро явсаар л байлаа. Нар жаргаж тэнгэрийн хаяа тэр чигээрээ улайв. «Өнөөдөр би тахиан хатагтайн эзэмшил газарт хүрч чадахгүй нь ээ» гэж Таро бодоод орчин тойрноо ажиглан харлаа.

	Уудам сайхан тариалангийн талбай хог ургамлаар дүүрч газраа ч хагалаагүй, тутаргын үрслүүр ч суулгаагүй нь гайхмаар хачин ажээ.

	«Энэ чинь юу болж байна аа? Хэн гэгч нь тутаргын энэ сайхан талбайг хог өвсөнд бариулчихдаг бил ээ? Тутаргын оронд хог ургамал ургаж байгааг харахлаар шууд уйлмаар санагдана!»

	— Хүүш ээ! Жаахан хүлээгээч! гэх дуун гэнэт дуулдлаа.

	Таро, нэгэн эмгэн гараараа даллан, байдаг чадлаараа хашхирсаар гүйн ирж явааг харлаа.

	— Жаахан хүлээ! Чи аян замын хүн юм уу, аль эсвэл гуйлгачин түүлгэчин хэн байлаа ч гэсэн миний эзэмшил газар ажил хийгээч гэж эмгэн хэлээд хөлөө хумхин газар суув.

	— Би гуйлгачин түүлгэчин хүн биш. Би Таро байна!

	— Хэн ч байлаа гэсэн миний эзэмшил газарт ажиллаач.

	— Та хэн гэгч вэ? Юунаас болж ийм их дуу шуугиан гаргаав?

	— Дуу шуугиан гаргалгүй яах вэ!

	Энэ их талбай хог ургамлаар дүүрснийг харж байгаа биз дээ! Намайг Тахиан хатагтай гэж нэрлэдэг. Надаас баян хүн энэ хязгаар нутагт байхгүй. Саяхан болтол би гурван зуун жаран таван ажилчинтай байсан. Тэд өглөөнөөс орой болтол миний эзэмшил газар ажилладаг байлаа. Тэгээд оргож явсаар байгаад нэг нь ч үлдсэнгүй. Ингээд бүх талбай маань өвс ургамлаар дүүрч, тутаргын үрслүүр ч суулгаж чадаагүй... Чавганц ингэж хэлээд гунигтай нь аргагүй нулимс унаган уйлж хайлан:

	— Хүнд тус болж явсан амьтан ингэж явмааргүй юм аа! Тийм үү? Өдөр бүр л нус нулимс урсгаж суух юм. Тийм үү! Хэрвээ энэ их талбайгаас тутарга хурааж авах юм бол наян найман агуулахыг хөл тавих зайгүй болтол нь дүүргэх юм шүү дээ! Одоо эндээс юуг нь авах юм бэ? Ганцхан өвс ногоо! Тийм үү! Юу л хүснэ гуй, асуу, гагцхүү энд ажиллаж үз!

	— За, тэгвэл та чинь Тахиан хатагтай мөн юм шив дээ! Таны эзэмшил газарт нэгэн намагтай цөөрөм бий. Тэнд чинь Луу ч юм уу, Том Могой ч юм уу, ямар нэгэн амьтан амьдардаг гэж би дуулсан юм. Тийм үү?

	— Юун могой! гэж эмгэн гомдонгуй өгүүлснээ, тэр чинь Луу байхгүй юу. Би чинь жирийн нэгэн хүн биш, баян хатагтай шүү дээ. Миний намагтай цөөрөмд Луу амьдардаг. Жилд ганцхан удаа л гарч ирдэг юм. Энэ тухай яриа юу байх вэ! Ер нь тэгээд чи энд ажиллах уу, үгүй юу? Бушуухан хэлчих.

	— За яах вэ! Би таны эзэмшил газар ажиллая. Гэхдээ би намагтай цөөрмийн дэргэд л орон сууц авна гэдэг болзол тавья. Би уснаас хол унтаж, амарч чаддаггүй юм.

	— Энэ бол миний хувьд юу ч биш. Тэртээ тэргүй миний ажилчид намагтай цөөрмийн дэргэд суудаг байсан.

	Тэд явсаар Тахиан хатагтайн сууц газар хүрч ирэх үес шөнө дүл болсон байлаа. Том байшин харлан үзэгдэж гэнэт тэндээс ямар нэгэн идтэй шидтэй амьтан гараад ирэх болов уу гэмээр бодогдоно. Гэвч тэр байшин хов хоосон ажээ. Эмгэн муур хоёроос өөр амьтай амьтан энд алга. Хүн амьтны дуу шуу ч үгүй, гал хөс ч үгүй, чив чимээгүй байдал дүнсийнэ. Сарны туяанд байшингийн цаагуур ус цэлэлзэн үзэгдэх нь намагт цөөрөм ажээ. Намагт цөөрмийн ус ногоорон харлаж дээгүүр нь манан татах бөгөөд нэг л айдас хүрмээр. «Лууны орогнодог газар гэдэг лав үнэн юм даа» гэж Таро бодоод намагт цөөрмийг ширтлээ.

	— Таро! Таро! хэмээх эмгэний нарийхан дуу гэнэт хадан, — Нааш ир! Чиний ор дэр энэ гэх нь дуулдав.

	Таро жижигхэн пинд орсноо ухасхийн эргэв. Эмгэний гартаа барьсан энгийн сүүмгэр гэрэлд ундуй сундуй хаясан хэдэн банз үзэгдэнэ. Ор дэвсгэр гэх юм өөр юу ч алга.

	— Энэ банзыг аваад Толгой дороо тавиад унт. Маргааш дөнгөж гэгээ ормогц буюу анхны тахиа донгодох дуунаар босож ажилдаа ор. Намайг яагаад тахиан хатагтай гэдгийг одоо мэдэв үү? Миний ажилчид үүр цүүрээр, анхны тахиа донгодох дуунаар босож ажилдаа ордог байсан юм шүү.

	Эмгэн ингэж хэлээд дэнгээ үлээж алга болов. Мөн ч гайхмаар хачирхалтай газар юм даа. Нүх шиг харанхуй, тор шиг уйтан энэ байршуу юманд гурван зуун жаран таван хүн амьдарч, банз дүнзхэнээр дэр дэвсгэр хийж байсан байх нь. За яах вэ, тэвчдэг л хэрэг. Гагцхүү энэ намагт цөөрөмд миний ээж байгаа эсэхийг л мэдэх хэрэгтэй.

	Таро эмгэний хөлийн чимээ холдохыг хүлээн азнаж байснаа анир чимээ гаргахгүй гадагш гарлаа. Түнэр харанхуй шөнө. Чийглэг дулаан салхи салхилж модод шуугин ганхана.

	Таро намагт цөөрмийн эрэгт очиж намуухан дуугаар:

	— Ээж ээ! Энэ бол би, Таро байна. Таны хойноос ирлээ. Хэрвээ энд байгаа бол уснаас гарч ирээч...

	Намагт цөөрмийн усанд дуу чимээ ч гарсангүй, доргиж чичирсэн ч үгүй. Таро хоёр, гурав дахин хашхирлаа. Намагт цөөрмийн ус хуучин хэвээр хав хар өнгөөр тунарна. Намагт цөөрөм нам гүмээ эвдэн хааяа усан угалз мэтгэнэ.

	— Яая гэхэв! Луу жилд ганцхан удаа гарч ирдэг гэж эмгэн надад хэлсэн. Тийм л байж дээ. Чухам хэдийд вэ? Таро уйтгар гунигт дарагдан муу пиндээ эргэж ирээд толгой дороо хэдэн банз тавьж хэвтээд нүдээ анив.

	
ГУРАВХАН ТҮРҮҮ АТГААД ХОЦРОВ

	Таро толгой дороо хэдэн банз тавьж хэвтээд арван удаа ч олигтой хурхирч амжаагүй байтал гадаа: ко-кэ-кэн-ко! гэх дуун хадлаа.

	Таро энэ дууг сонссон ч үгүй. Урьдын хэвээр хурхиран унтсаар байлаа. Гэтэл хэн нэгэн хүн түүний унтаж байгаа пин рүү сэмээрхэн орж Тарогийн дээрээс бөхийж амьсгааг нь чагнав. Тэгснээ хананд өлгөөстэй байсан сүрэл нөмрөг авч тахиа жигүүрээ дэвэх адил дуугарган Ко-кэ-кэк-ко! гэж хашхирлаа.

	Түүний тэгж хашхирч байгааг жинхэнэ тахианаас ялгахын аргагүй ажээ. Тэр хүн дахиад л хүзүүгээ сунган Тарогийн дээрээс бөхийлөө. Таро урьдынхаасаа ч улам илүү чанга хурхиран унтсаар. Түүний хурхирах дуу чимээ олон арван чулуун тээрмээр тариа тээрэмдэхтэй адил их чимээтэй ажээ. Гэнэт нөгөө хүн хөлөөрөө газар дэвслэн гараа далайж:

	— Пээ, залхуу минь! гэж хашхирав.

	Энэ хүн бол эзэмшил газрын эзэн Тахиан хатагтай өөрөө байлаа. Тэр эмгэн шалан дээр ундуй сундуй хэвтсэн юмсын дотроос модон алх шүүрэн авч толгой дээрээ гартал далайв. Таро урьдын адил юу ч болоогүй юм шиг унтсаар байлаа. Хүүш, Таро минь болгоомжтой бай! Эмгэн чиний толгой руу цохих гэж байгаа юм биш биз? Гэтэл эмгэн хамаг хүчээрээ далайсан модон алхаа Тарогийн дэрлэсэн банз дээр хар эрчээр нь буулгав.

	— Хөөе! Босооч! Аль хэдийнээ өглөө болчхоод байхад! гэснээ эмгэн:

	— Би насан туршдаа буюу үсэн буурал болтлоо амьд явахдаа ажилчдаа тахианы анхны дуунаар босгодог байсан. Тэд ч босдог байлаа. Ийм залхуу амьтныг анх удаагаа л харж байна гэж нэмж хэлэв.

	— Энд юу болоод байна аа, хулгана гүйлдээд байгаа юм уу? гэж Таро нойрмог дуугаар хэллээ.

	— Юуны чинь хулгана! Би байна! Босооч! Аль хэдийнээ өглөө болж ажилд гарах цаг болчхоод байна!

	Таро арай чүү сэрэхчээн болж нүдээ арчин харвал хав харанхуй, шөнө хэвээрээ ажээ.

	— За, бушууухан босож ажилдаа гар! Дараа нь өглөөнийхөө цай уу.

	— Хэрвээ тэгж ярих юм бол, эмээ минь, би өчигдөр орой ч хоол идээгүй шүү дээ.

	— Чи чинь ямар оройн хоолны тухай ярьж байна вэ? Ажил эхлээгүй байж ууж идэх юм гуйгаад байдаг чинь юу гэсэн үг вэ. Бушуухан ажилдаа яв!

	Таро аргагүйн албанд босож, амаа цууртал эвшээснээ:

	— За, за тийм байж! Би энд чинь ид шидтэнүүд амьдардаг гэж бодсон юм. Гэтэл ийм амьтан байдаг юм шив дээ.

	Таро тариалангийн талбайд очиж гурван зуун жаран таван хүний хийж байсан ажлыг ганцаараа нэг өдөрт багтаан хийж хог ургамлыг түүж, тутаргын үрслүүрийг суулгав.

	— Би ч сайн ажилчин олж авлаа даа гэж эмгэн баярлав: Өглөө сэрээж босгоно гэдэг л хэцүү. Гэхдээ ганцаараа гурван зуун жаран таван хүний хийдэг ажил хийж чадна. Чийрэг эр шүү!

	Ийнхүү өөрт нь хайр хишгээ хүртээсэн бурханд эмгэн учиргүй баярлаж хэдэн мөнгө шажигнуулан дуугаргаж гялайснаа илтгэлээ.

	Эмгэн Тарогийн дэрлэж унтсан банзыг өглөө бүр модон алхаар цохиж түүнийг сэрээгээд ажилд нь явуулна. Цаг хугацаа урсан өнгөрсөөр. Намрын шинж орж тариалангийн талбайн хог өвс түүх ажил дуусаад зөвхөн ургац хураах л үлджээ. Таро орой бүр намагт цөөрмийн хөвөөнд очиж эхийгээ дуудах боловч хариу чимээ үл гарах нь түүний сэтгэлийг гунигт автууллаа.

	Ургац хурааж эхлэхийн өмнөх нэгэн үдэш юм сан. Таро намагт цөөрмийн эрэгт ирээд урьдын адил намуухан дуугаар:

	— Ээж ээ! Энэ бол би, Таро байна. Таны хойноос ирлээ. Намагт цөөрмийн уснаас гараад ирээч... гэв.

	Дахиад л хариу дуу чимээ алга. Гуньж гутарсан Таро өвдгөө тэврэн толгойгоо гудайлгаж суув. Гэтэл оройн хоол болгож эмгэний өгсөн тутаргын шигшдэсээр хийсэн бин өврөөс нь сугаран ойчиж өнхөрсөөр намагт цөөрмийн усанд уналаа. Бин намагт цөөрмийн ус руу яаж унаж байгааг харж Таро толгойгоо өндийлгөв. Гэнэт намагт цөөрмийн ус буцлан бургилж том ч биш бага ч биш нэгэн могой гарч ирлээ. Энэ бол Цагаан Могой байлаа.

	— Тутаргын шигшдэсээр хийсэн энэ бинг чи надад өг өө юү? гэж тэр могой асууснаа, — Би энэ намагт цөөрөмд зуун жил амьдарч байна. Эндхийн баян чавганцаас ийм бин хэзээ ч авч үзсэнгүй. Ийм бин яагаад надад өгдөг бил ээ, ямар сонин юм бэ гэж бодоод харъя гэж санасан юм. Чи юу болоов, надад хэрэгтэй ир ээ юү?

	Таро өөрийнхөө тухай, бүхий л болсон явдлын тухай илэн далангүй, нэмэр хачиргүй яриад энэ намагт цөөрөмд Луу амьдардаг юм гэж дуулаад хэдийд гарч ирэхийг нь хүлээж байна гэв.

	— Би энэ намагт цөөрмийн эзэн шүү дээ гэж Цагаан-Могой шивгэнээд, — Надад чам шиг хүү байсан эсэхийг санахгүй юм. Луу бол энд хэзээ ч амьдарч байгаагүй. Эзэмшил газарт нь Луу суурьшиж амьдарна гэдэг бол эндхийн хатагтайн хувьд ч арай ахадсан хүндэтгэл байх аа! Энэ эмгэн намайг ч бас тоож үздэггүй юм. Тэгээд тариалангийн хамаг талбай нь хог ургамлаар дүүрчхээд байгаа юм. Одоо ч өвс ургамлаар дүүрнэ...

	Цагаан Могойн шивгэнэн хэлснийг сонсоод Тарогийн сэтгэл уйтгарт дарагдан хоёр нүдийг нь нулимс бүрхэв.

	— Битгий уйл! гэж Цагаан Могой шивгэнээд, чи надад бин өгсөн, харин би чамд цэцэн мэргэн ухаан өгье. Ес дэх уулын цаана үнэхээр том нуур бий. Тэнд Луу амьдардаг гэж би дуулсан бил ээ. Тийшээ очихын өмнө Ес дэх уулын хормойд амьдардаг уулын Эмгэнийхээр ороорой, тэгээд Цагаан Могой танд мэнд хүргэж байна гэж хэлээрэй. Тэгэхэд Уулын эмгэн чамд цэцэн мэргэн ухаан хайрлана.

	Цагаан Могой ингэж хэлээд намагт цөөрмийн усандаа эргэн орж уусан алга боллоо.

	 

	* * *

	 

	Дараачийн өдөр нь Таро гар хадуур авч тутаргаа хадаж эхлэв. Өнгөрсөн онд хог өвс ургамлаар дүүрэн байсан их талбайд тутаргын далай долгилон найгана. Энэ бүхнийг хараад сэтгэл баясаж дуу ч дуулмаар санагдана. Таро мянган хүний хийдэг ажлыг ганц өдөрт амжуулж тутаргаа хадаж гүйцээд эмгэнд очиж:

	— За, би ажлаа дууслаа. Одоо намайг чөлөөлж аль гэв.

	— Юу, чи явах нь уу? Тэгж битгий бод! Тэгж битгий бод. Дахиад нэг жил ажилла.

	Эмгэн ингэж хэлснээ «Үүнийг чинь бараг явуулчихсан нь дээр юм биш үү? Ургац хураах ажил дууслаа. Өвлийн цагт хийгээд байх юм нэг их байх биш. Үүнийг бас хооллож, хувцаслах хэрэгтэй болно. Ер нь явуулсан нь дээр. За магадгүй, үүнээс илүү хүнийг ч бурхан надад илгээх юм бил үү» гэж бодов. Тэгээд, их л яарч:

	— За яах вэ. Яв яв. Харин хөлс хүчний тухайд бол хэчнээн боодол иштэй тутарга тэвэрч чадна түүнийгээ ав гэв.

	Тийм үг сонсоод Тарогийн инээд хүрч жуумалзав.

	— Эмээ, та үнэн хэлж байгаа биз дээ?

	— Үнээн үнэн! Хэчнээн боодол иштэй тутарга авч явж чадна, түүнийгээ л ав гэж эмгэн хэлээд дотроо бол энэ мууд ч бага хөлс өгч хожиж байна даа гэж баярлаж байв. Хавраас намар хүртэл ажил хийчхээд ганцхан тэвэр тутарга авах гэж... Гэхдээ эмгэн хэнтэй юу гэж ярьж байгаагаа бодож үзсэнгүй.

	Таро тариалангийн талбайд очиж бүтэн өдрийн турш хадсан бүх тутарга мянган багц тутаргыг нэг боодол болгож боогоод нуруун дээр тавьж аваад уулыг чиглэн алхлаа.

	Эмгэн учиргүй сандарч;

	— Хүүш ээ, Таро! Чи хаачих нь вэ? Юу хийж байгаа чинь энэ вэ? Чи миний бүх тутаргыг аваад явчихлаа шүү дээ! Зогс гэм!..

	Эмгэн ингэж хашхираад нүцгэн хөлөө мурилзуулан Тарогийн хойноос гүйв. Уул овоо шиг том боодолтой тутарга үүрсэн эр улам урагш ахиж, тэр нь докункодон, докункодон... гэж данхалзан хөдөлнө.

	— Ёо, ёо, нуруу ууц тасрах нь! ёо, ёо хөл өвдөж байна! Зогсооч, чамайг гуйя!..

	Эмгэн гүйсээр уул овоо шиг тутаргаас зууран авч Тарог зогсоох гэсэн боловч чадсангүй. Харин түүний гарт гуравхан ширхэг түрүү л үлдэв. Тийнхүү эмгэн гурван ширхэг түрүүгээ гартаа атгасаар ухаан алдан газар уналаа.

ЕСӨН УУЛ ДАВАВ

	Таро, уул овоо шиг том боодол тутарга үүрч улам урагш ахисаар байлаа.

	«Эмгэн намайг өвсний нунтгаар хийсэн зутангаар хооллож байлаа. Гэхдээ ажил хийхэд сайхан байсан. Одоо би тутарга яаж тарьж ургуулдгийг мэдэж авлаа. Бас энэ ертөнц дээр ховдог шунахай хүмүүс ч байдгийг мэдлээ» гэж тэр бодлоо.

	Уужим их хөндий шувтарч, дахиад л уул нуруу залгав.

	«Уулын эмгэн Ес дэх уулын хормойд амьдардаг гэсэн. Би дөнгөж ганцханыг нь өнгөрлөө. Миний эх орон хэчнээн их уулархаг юм бэ? Манай тосгон уулсын дунд оршдог. Энэ бас л эргэн тойрон уулс. Бодвол хүн амьтан идээшиж суудаг л байх ёстой» гэж Таро бодов.

	Үнэхээр ч уулсын сүүдэр хүүшлэх үес тэртээд жижиг байшингууд, манжин, вандуй, шар будааны талбай харагдлаа. Уул овоо шиг их тутарга үүрсэн Тарог тэр тосгоны хажуугаар өнгөрөх үес хүмүүс түүнийг дуудан:

	— Хүүш ээ, залуу минь хаашаа явж байна. Аль тийшээ аян замд явж байна?

	— Есөн уулын цаана оршдог Алсын Нуурыг зорьж явна.

	Тийм хариу сонсоод хүмүүс гайхацгаав.

	— Юу гэнэ ээ? Алсын Нуурыг зорьж явна гэнэ үү? Амьд явах дуртай бол тийшээ битгий яв. Тэнд Луу байдаг гэж ярилцах юм.

	— Тэр тусмаа сайн хэрэг! Тэр луу чинь яг надад хэрэгтэй гэж Таро сэргэлэн дуугаар өгүүлэв.

	— Юу ярьж байна аа? Юу ярьж байна аа! гэж хүмүүс толгойгоо зайлан санаа алдацгаана. 

	— Ийм залуу, юм дуулж сонсоогүй байхад бас айхыг мэдэхгүй байдаг. Есөн уулын тийш үзэгдэх, эс үзэгдэх аймшигт амьтад хэчнээн байна гэж санана...

	Таро инээмсэглэн хүнд ачаагаа тариачдын хөлийн дор хаяж:

	— Энэ боодол тутаргыг авцгаа. Та бүхэнд бэлэглэж байгаа юм.

	— Энэ түрүүнүүдээс чинь тутарга гардаг юм уу? 

	Хүмүүс тутаргын иш түрүүг үнэт эрдэнэ үзэж байгаа юм шиг их л болгоомжтой барьж, алган дээрээ тавьж жинлэж цэгнэнэ.

	— Бид хүн болсоор тутарга идэж үзээгүй. Залуу минь, энэ чинь тэгээд сайхан амттай юм уу?

	— Сайхан амттай байлгүй яах вэ! гэж Таро хөгжилтэй өгүүлснээ, — Эхлээд энэ түрүүнүүдийг ишнээс нь салгаж цайруулдаг юм.

	Дараа нь тутаргаа цэвэрлэнэ. Тэгээд л том тогоонд чанаад идэж үз л дээ. Ёстой амаа олохгүй идэхээр сайхан хоол болно доо!

	Тарогийн ингэж хэлэхийг сонсоод хүмүүс шуугилдаж толгойгоо сэгсэрцгээнэ.

	— Энэ боодолтой тутаргыг би та нарт өгье. Урт удаан наслахын төлөө тутарга идэцгээгтүн гэж Таро хэллээ.

	— Юу? Үүнийг бидэнд өгч байна гэж үү? хэмээн хүмүүс шуугилдав. 

	Гэтэл нэгэн өвгөн урагшаа гарч ирээд:

	— Бид энэ сайхан тутаргыг нэг амиар идэж л орхино. Тийм биз дээ?

	— Тийм! тийм! гэж хүмүүс толгой дохив.

	— Тэгвэл тэр уулсын цаана бас л олон зуун хүн ард бий. Тэд бас л насан туршдаа тутарга амсаж үзээгүй улс. Тийм биз дээ?

	— Тийм, тийм!

	— Ер нь бид хавар тарих үрийн тутарга л авбал яасан юм бэ?

	— Өвөө өө, ёстой зөв! гэж бүгдээрээ хашхирав.

	Тэгээд өвгөн Тарод хандаж:

	— За, залуу минь, бидэнд хавар тарих үрийн тутарга л үлдээгээд бусдыг нь өөр хүмүүст хүргэж өг гэв.

	Энэ их уул дунд хүмүүс яаж тутарга тарина даа? гэж бодохоос Тарогийн сэтгэл гутарч, хөлөөрөө газар дэвслэн:

	— Хорвоогийн их хүчтэн болох юм сан! Тэгвэл энэ уулсыг суга өргөж их далайн ёроол руу шидчихмээр байна. Тэгээд л тариалангийн сайхан талбай бий болж та нар зах хөвөө нь үл үзэгдэх тутаргын тэнгис долгилуулах сан бил ээ! гэж хашхирлаа.

	Хүмүүс хүндээр сүүрс алдан:

	— Адаглаад Луу амьдардаг Алсын Нуурыг хатааж болдог сон бол уу... Хэчнээн их газар нутаг уснаас чөлөөлөгдөнө гэж санана... Энэ бүхэн зөвхөн мөрөөдөл л юм даа..

	Хүмүүс Алсын Нуурын тухай ийм бодолтой байдаг ажээ.

	Гэнэт Тарогийн сэтгэл хөдөлж: «Ээжтэйгээ уулзангуут л эхлээд тариачдын энэ хүсэл мөрөөдлийн тухай ярина. Бас энэ ертөнц дээр тэнэж явахдаа үзсэн сонссоноо бүгдийг хэлнэ. Тэгээд амь насаа зориулж байгаад ч гэсэн хүмүүсийн төлөө гавьяа байгуулах хүсэлтэй явдгаа өгүүлнэ дээ» гэж бодов.

	Уул нурууд агч модны ув улаан өнгөөр тунарч, Таро аян замаа үргэлжлүүлсээр байлаа. Тэр, үүрч яваа тутаргаа хүмүүст түгээж өгсөөр. Харин хаана ч явсан тариачид тутарга тарих талбай алга гэж гомдон өгүүлэх нь сонстоно.

	«Ээжтэйгээ түргэн уулзаж, энэ бүхний тухай ярих юм сан» гэж Таро бодно.

	Таро явсаар байж Ес дэх уулыг өнгөрлөө. Тэр уулын хормойд хулсны навчаар бүрхсэн жижиг овоохой үзэгдэнэ. Овоохойд эрүү өвдөг нь нийлсэн хөгшин чавганц утас ээрч сууна. Энэ бол Цагаан Могойн хэлж байсан нөгөө Уулын Эмгэн гэгч ажээ.

	
ЯЛАГДАХ Ч ҮГҮЙ, АЛАГДАХ Ч ҮГҮЙ

	Уулын эмгэн ээрүүлээ эгүүлж сууна. Тарог харж ч байгаа юм шиг, харахгүй ч байх шиг, утсаа ээрч ч байгаа юм шиг ээрэхгүй ч байх шиг учир начир нь үл мэдэгдэнэ.

	Таро хүн амьтанд түгээж өгөөд үлдсэн жижиг боодол тутаргаа газар тавьж чанга дуугаар:

	— Эмээ, эмээ ээ! Тахиан хатагтайн намагт цөөрөмд амьдардаг Цагаан Могой танд мэнд хүргэж байна гэв.

	Уулын Эмгэн утас ээрэхээ больж Тарог харснаа:

	— Цагаан Могой мэнд хүргэж байна гэв үү чи? Тийм. Тийм. За тэгвэл юу гэх вэ, суу, ярилцъя. Чи хэн гэгч вэ? Ямар хэргээр энэ муу чавганц дээр хүрч ирдэг бил ээ?

	— Миний нэрийг Таро гэдэг. Алсын Нуур хүрэх зам заалгах гэж танайд ирлээ. Тэр нуурт Луу байдаг гэж хүмүүс ярилцах юм. Эмээ, тэр үнэн үү?

	— Луу бий нь ч бий. Чухам ямар хэргээр явж байгааг чинь би мэдэхгүй юм гэж эмгэн хэлээд уруу царайлан дахиад л ээрүүлээ барьж авлаа. Ер нь дэмий шахуу явж байгаа бол зам харгуй асуух явдалгүй шүү!

	— Эмээ, яалаа гэж?

	— За, тийм бол яая гэхэв. Алсын Нуурт хүрэх замыг зааж өгье.

	Уулын Эмгэн босгоо дөнгөж алхангуут:

	— Миний овоохойгоос гараад чанх хойд зүгийг барин нарсан ойн дундуур яваарай. Дараа нь хад чулуу дүүрэн ургасан намаг тааралдана. Түүнийг өнгөрөөд хоёр өндөр криптомери11 мод, түүний хооронд хоёр цөөвөр чоно байгааг чи харна. Тэр цөөвөр чононуудын архирах дуун уул хад дамжин цуурайтна. Криптомери модноос цааш, хялгана шигүү ургасан их тал бий. Тэр талд аймшигт том аалз амьдардаг юм. Түүний саварт орчхуузай, болгоомжилж яв! Хүнийг тун хөөрхөн мэхэлнэ шүү! Хялганын талыг өнгөрөөд чи уул өөд өгсөж эхэлнэ. Тэгээд л Алсын Нуурт хүрч очно доо. Тэнд очоод Лууг дуудаж уулзана гэдэг маш хэцүү. Тэр амьтан нуурын бүр гүнд нь байдаг бөгөөд уснаас гарч ирнэ гэж ер үгүй. Чиний дуу Луунд хүрч дуулдахгүй байсаар чи бүхий л насаараа нуурын хөвөө сахиж сууж ч магад. Луу тэртээ тэргүй гарч ирэхгүй шүү дээ...

	Уулын эмгэн ингэж хэлээд чив чимээгүй болчхов.

	— Эмээ, танд их баярлалаа! Би одоо явлаа. Харин танд жаахан тутарга үлдээе. Та цайруулаад хоол хийж идээрэй.

	Уулын Эмгэн учиргүй их баярлаж бараг амаа цууртал инээв.

	— Жаахан азна! Наад тутаргыг цайруулахад тус болж үз. Би шоштой хольж чанаад чамд замын хүнс бэлтгэж өгье...

	Таро тутаргаа цайруулж цэвэрлээд чанахад бэлэн болгоход эмгэн тогоогоо гал дээр тавьж улаан шош хийв. Удалгүй тогоон дээгүүр уур савсан хамар цоргисон сайхан үнэр ханхалж эхэллээ.

	Гэтэл тэнгэр бүрхэн цас хаялж газрын өнгө бууралтаж эхлэв.

	— Яасан хэцүү юм вэ! Мөн ч өөдгүй тэнгэр шүү! Чи нуур луу явж чадахгүй нь шиг байна. Ийм цас цөөвөр чоно, том Аалзны аль алинаас нь аюултай.

	Алсын Нуурын хаяанд ирчхээд байж Уулын Эмгэний овоохойд юугаа ч хийж суух юм бил ээ!

	— Зүгээр, эмээ ээ! Би явна. 

	— Тэгвэл энэ шоштой чанасан будаа аваад яв!

	Таро шоштой хольж чанасан тутаргатай хүүдийг бүсэндээ хавчуулаад замд гарлаа.

	 

	* * *

	 

	Тэр, нарсан ой, чулуун намгийг өнгөрөхөд хоёр том криптомери мод харагдлаа. Моддын хооронд хоёр цөөвөр чоно архиралдан зогсох бөгөөд архирах дуу нь уул хад дамжин цуурайтна. Хоёр цөөвөр чоно Тарог хармагц амаа ангайн араа шүдээ ярзайлгаж хоёр талаас нь дайрав:

	— Жаахан хүлээцгээ! Цөөвөр чононууд аа, жаахан хүлээцгээ! Би та нарын хамгийн дуртай зүйл: улаан шошийг тутаргатай хольж чанасан будаа авчирлаа.

	Таро, цөөвөр чононуудад улаан шош, тутарга хольж чанасан чанамлаа хаяж өгөөд, тэднийг идэх юман дээр овоорч байх хооронд криптомери моддын дундуур гараад хялганын тал руу орж ирэв. Тэр, том гол урсаж байгааг гэнэт харлаа. Гүүр ч алга, завь ч үгүй ажээ. Таро голын эрэг дээр суугаад, энэ голыг яаж гаталъя даа? гэж бодлоо.

	Гэтэл голын уснаас буурцгийн чинээ жижигхэн аалз гарч ирээд Тарогийн нэг хөлд шүлсэн тороо хийгээд ус руу эргэн оров.

	Удалгүй тэр жижиг аалз дахин гарч ирээд Тарогийн нөгөө хөлд шүлсэн тороо углаад эргээд ус руу орчхов. Энэ явдал нэлээд олон удаа давтагдахад Тарод сэжиглэх бодол төрж хөлд нь угласан шүлсэн торыг хажуудаа байсан бургасны хожуулд ороочихлоо.

	Гэтэл усан дотроос сонин янзын дуу гарч:

	 

	Эн яра я-а но-я-а, 

	Тат-тат!

	Эн яра я-а но-я-а, 

	Тат-тат!

	 

	гэх нь сонсогдлоо. Түдэлгүй бургасны хожуул чахран дуугарч орвонгоороо ховх үсэрч голын ус руу цүлхийн уналаа. Хэн нэгэн хүн голын усан дотор ухаантай эр! ухаантай эр! гэж хэлээд алгаа ташихыг сонсоод Таро бүр ч гайхаж хоцров. Гэнэт нөгөө их гол алга болж хялганын тал цэлийн салхи исгэрэн шуугих сонстоно.

	— Золтой л урхинд нь орчихсонгүй. Энэ бол Аалзны арга мэхнээс өөр юм биш дээ.

	Таро сэтгэл амсхийн цээж дүүрэн амьсгалаад цааш нь алхлаа.

	Гэтэл дөнгөж хаялах төдий байсан од шиг сэвсгэр цас бүр малгайлан орж эхэллээ.

	— Цасан ширхгүүд ээ, та нар чинь хэр олуулаа юм бэ дээ? гэж Таро хөгжилтэй хэлээд бага байхад нь эмэг эхийн нь зааж өгсөн нэгэн дууг:

	 

	Цагаан дэлэнч тэнгэрт эргэлдэнэ 

	Хөвөнгийн өнгөөр хөврөн бууж 

	Газар дэлхийг нэвсийн хучна

	 

	гэж дууллаа. Цас орох нь улам нэмэгдэж салхи салхилан амьсгаа авахад бэрх боллоо. Таро нударгаа зангидан шүд зууж урагшилсаар л байлаа. Тэгэхдээ тэр бүр:

	— Хүүш, цасан шуурга аа! Чи намайг яаж ч чадахгүй! Би явж байна, урагшаа явж байна! хэмээн хашхирсаар явна.

	Орой болж холын бараа тасарч эхэллээ. Харанхуйн дунд цасан хуй улам ч эрчтэй эргэлдэнэ. Цасны бөөн үүл Тарог чиглэн очсоноо хага ярагдан цасан хуй болоод эргэлдэж эхлэв. Тарогийн ам хамар, нүд, нүүр цасанд дарагдан үнэндээ цасан хүн шиг л болжээ.

	— Чи чадахгүй! Намайг өвдөг сөхрүүлж чадахгүй! Хэзээ ч бууж өгөхгүй. Би ээжтэйгээ уулзах ёстой. Надад ажил маш их байна гэж Таро хэлээд урагш ахисаар байлаа.

	Тал талаас нь элэг доог болгосон дуу сонстож: 

	 

	Ха -ха-ха! Ха-ха-ха! Ха-ха-ха!..

	Бидний гараас мултрах гэж 

	Балчирхан амьтан оролдоод үз л дээ! 

	Цасан охидоос зугтая гээд 

	Чадлаа гаргаад оролд л доо!

	Бидний гараас мултрах гэж 

	Балчирхан амьтан оролдоод үз л дээ!

	 

	гэх нь дуулдана.

	Дахиад л эцэс төгсгөлгүй ха-ха-ха! Ха-ха-ха! Ха-ха-ха! Тарогийн нүдний өмнүүр цагаан царайтай Цасан охид сүлжилдэн нэг үзэгдэж нэг алга болно.

	— Шившигтэй амьтад, шившигтэй амьтад, шившигтэй амьтад! Зайлцгаа! 

	Таро, толгой дээгүүр нь өнгийлдөх Цасан охидыг гараараа ширвэж зайлуулан урагшилсаар байлаа. Тэр, хэчнээн хол явсан, хаашаа явж байгаагаа нэгэнт мэдэхээ больжээ. Тийнхүү сөхөрч ойчин хунгарласан цасанд нүүрээ шааж унав.

	Дахиад л Ха-ха-ха! Ха-ха-ха! хэмээх зэвүүн инээд сонстоно. Энэ зэвүүн инээд салхины улин гинших дууг нэвтлэн нэг үе чангарч, нэг үе бараг эс сонстон байв.

	Цас улам нэмж орсоор...

	Нэвсгэр цагаан цас Тарог дарсаар удалгүй түүний эрүүл чийрэг гар, өргөн сайхан цээж, залуу зандан бие цогцос цөм цасанд дарагдаж алга боллоо.

Автоматаар үүсгэсэн тайлбар]



	
АЛЬ ВЭ, НУУР ЛУУ ЯВЪЯ

	Үүр хаяарлаа. Шуурга болсон гэх ямар ч ул мөр алга. Бүх юм л аймшигт зүүд зүүдэлсэн юм шиг алга болжээ. Тэнгэр гүн цэнхэр өнгөөр тунарч, нар хурцаар гэрэлтэнэ.

	Ийм агшинд тэнгэрийн нэгэн үзүүрт хонхны дуун хадаж Цагаан Моринцор харагдлаа. Тэр Цагаан Моринцор гэв гэнэт гарч ирсэн нь нарнаас бууж ирэв үү гэлтэй санагдана. Цагаан Моринцор өвлийн царцанги хүйтэн агаарыг зүсэн ниссээр Тарогийн ойчиж цасанд дарагдсан тэр газрын дэргэд хадагдсан юм шиг таг зогсов.

	Цагаан Моринцорын нуруун дээрээс цэцгийн цагаан дэлбэ шиг энхрий жаахан охин гулсан буулаа. Энэ бол Ая байлаа.

	— Таро! Чи хаана байна? Чи хаана цасанд дарагдан хэвтэнэ вэ?

	Хамгийн нарийхан зүүг ч харж чадам сайхан нүдээ тормолзуулан Ая орчин тойрныг ажиж харлаа. Тэгээд ч цасан дороос кимоногийн өчүүхэн сэжүүр дөнгөж цухуйж байхыг ажиглалаа.

	Ая түргэн зуур ухасхийн очиж тэр газрын цасыг савхан цагаан хуруутай жижиг гараараа арилгаж эхэллээ.

	Удалгүй Тарогийн гар, бүх бие харагдлаа. Гар нь таг хөшиж хүв хүнд болжээ.

	— Таро, сэрж үзээч!

	Ая, Тарог хараад улам сандарч Цагаан Моринцороо харлаа.

	— Цагаан Моринцор минь! Чи надад туслаач гэж Ая гуйлаа.

	Цагаан Моринцор ган туурайгаа гялалзуулан цас малтаж Тарогийн кимоногоос чанга зууж татсаар хунгарласан цаснаас гаргалаа. Дараа өд шиг хөнгөн, торго шиг зөөлөн сүүлээрээ Тарогийн нүүр нүдэнд наалдсан цасыг гүвснээ гал шиг халуун амьсгаагаараа үлээв. Тарогийн хацар ягааран гэрэлтсэнээ тэр нүдээ нээв.

	Таро, Аяг болон орчин тойрноо гайхан харлаа. Тэр хялганын талын дундуур л явж байгаа юм шиг түүнд санагджээ. Таро нүдээ нухлан:

	— Би зүүдэлж байгаа юм биш биз дээ? гэж асуулаа.

	— Үгүй. Энэ бол зүүд биш. Би Ая байна. Чамд үхэх аюул тулгарахтай зэрэг би чамд туслахаар хүрч ирлээ.

	— Чи яаж энд хүрч ирдэг бил ээ?

	Энэ мөчид Цагаан Моринцор дөрвөн туурайгаараа ээлжлэн газар цавчилж цангинасан дуугаар янцгаалаа.

	— Намайг Цагаан Моринцор минь энд хүргэж ирлээ. Би тосгондоо хүрч очсон цагаас эхлэн дандаа чиний тухай боддог байлаа.

	Нэгэн өдөр чамайг бодон, Хар Чөтгөрийн сан хөмрөгөөс олсон нөгөө толинд нүүрээ хараад сууж байлаа. Юу болох нь тэр вэ? Толинд чи харагдах нь тэр. Чиний дүрс эхлээд бүдэг байснаа улам улмаар тод боллоо. Тэр үеэс эхлэн би чиний юу хийж явахыг мэдэх дур хүрэхтэйгээ зэрэг толинд хардаг байлаа.

	Эхлээд чи тариалангийн талбайд ажил хийгээд л байлаа. Ээжийгээ эрж явахгүй юугаа хийгээд байгаа юм бол? гэж би гайхаж байсан шүү. Тэгээд «чиний байж байгаа тэр газарт Луу амьдардаг нуур байдаг юм болов уу?» гэж бодлоо

	Чи том боодол тутарга үүрэн уулсыг давж түүнийгээ тариачдад түгээж өгч явахыг би бас харсан. Чамайг Уулын эмгэнтэй уулзахад, за одоо л удалгүй ээжийгээ олох нь гэж би учиргүй их баярлаж байлаа.

	Бас чи хунгарласан цасанд шигдэн унасан, босох чадалгүй болсныг чинь ч би толинд харсан. Тэгээд л морины хашаанд гүйж очоод Цагаан Моринцороо унаж чамд туслахаар давхиулсан юм.

	«Цагаан Моринцор минь, миний Моринцор минь чи маш хурдан давхиж өдөрт зуун ри газрыг туулж чадна. Чи түүнээс илүү хурдан явж өдөрт мянган ри газар давхиж чадахгүй гэж үү? Хэрвээ чи минь, шувуу шиг тэнгэрийн уудамд нисэж чаддаг болоосой! Маш хурдан очихгүй бол Таро үхэх нь» гэж би мөргөж байлаа шүү.

	Тэгтэл Цагаан Моринцор газраас хөндийрөн дээш хөөрч нисэж гарлаа. Ингээд л бид хүрээд ирсэн юм даа...

	Тэрхэн агшинд Цагаан Моринцор туурайгаараа газар цавчлан, жингэнэтэл янцгаах нь: «Удаж болохгүй, дахиж цас ороогүй байхад аян замдаа гарцгаая. Хоёулаа намайг уна, би та хоёрыг аваад л давхичихъя. Тэр уулын цаана нуур бий. Нуур тийш хурдан очъё» гэж сануулах мэт байлаа.

	Ая, Таро хоёр Цагаан Моринцортоо сундалдахад тэр морь давхиж гарлаа. Цагаан Моринцор хөрөөний шүд шиг хурц шовх уул нурууг харайн өнгөрөхөд их нуурын ус олон өнгөөр солонгорон үзэгдлээ.

	— Яасан том, сайхан нуур вэ? Энд бүхэл бүтэн улс орон ч чөлөөтэй багтаж чадна гэж Таро дуу алдлаа.

	Цагаан Моринцор хаана буувал боломжтой юм бэ гэж эрж хайх мэт нуурын дээгүүр алгуурхан ниссээр байлаа. Харин Таро л цаг үргэлж доош ширтсээр явна.

	— Ая, хараач! Уулсын цаана тэнгэр цэнхэртэн харагдаж байна. Тэнд тэнгис далай байх нь ээ! Тэнгис далай газрын тагт байдаг гэж би дуулсан юм. Тэгвэл бид газрын тагт хүрч ирсэн байна шүү.

	— Тийм, ээ, Таро, бид их хол газар хүрч иржээ! гэж Ая доош харан хэлэв.

	Гэнэт Тарог дэвхцэхэд Ая ойчих шахахдаа Цагаан Моринцорын дэлээс түргэн зуур шүүрэн авлаа.

	— Таро! Хэрвээ чи ингэж үсэрч цовхчоод байвал бид хоёулаа Цагаан Моринцорын нуруун дээрээс ойчно шүү.

	— Ая надад маш сонин санаа төрлөө. Хар л даа, нуурыг бүх талаас нь уулс хүрээлсэн байна. Харин тэнгис рүү харсан талын уул бусдаас намхан юм. Хэрвээ тэр уулыг нурааж чадах юм бол нуурын ус тэнгис рүү урсан орж чадна. Нуур байсан газар уужим тал бий болж тэндээс тутарга, шошийн арвин ургац хураан авч болно. Ая, тэгвэл мөн сайхан аа! Хэрвээ ингэж чадвал бид уулынхныгаа цөмийг нь энд ирцгээ гэж урина. Миний эцэг эх, чиний өвөг эцэг цөмийг нь урина... Тэгээд л энд цөмөөрөө амьдарна шүү дээ.

	— Тэгвэл чиний ээж хаана амьдрах юм вэ? Нуур бол түүний гэр шүү дээ гэж Ая дургүйлхэв.

	— Зүгээр! Ээж маань эргэж хүн төрөлдөө орох ёстой. Би ээждээ эргэж хүн болоход нь тусална. Хэрвээ тэр, Луу хэвээрээ байхыг хүсвэл би түүнд өөр газар том сайхан нуур байгуулж өгнө.

	Цагаан Моринцор том тойрог гарган дугуйрч эргээд газар буухаар доошилж эхлэв.

	Энэхэн мөчид л Таро, миний ээж үнэхээр энэ нуурт амьдардаг юм болов уу? гэж бодон сэтгэл нь түгшиж эхэллээ.

	
СОХОР ЛУУ

	Цагаан Моринцор нуурын эрэгт том шувуу шиг алгуурхан буулаа. Таро, Цагаан Моринцорын нуруун дээрээс гулсан бууж бие цэхлэн зогсоод хамаг чадлаараа.

	— Ээж ээ! Энэ бол би, Таро байна. Нуураас гараад ирээч! гэж хашхирлаа.

	Түүний дуу нуурын усны өнгөн хэсэгт хүрч, сэвэлзэн үлээх салхи тал тал тийш нь түгээн одлоо.

	Таро уушгиа дүүртэл агаар залгиад дахиад л хамаг чадлаараа:

	— Ээж ээ! Энэ бол би, Таро байна! Нуурын уснаас гараад ирээч! гэж хашхирлаа.

	Түүний дуу нуурын усны дунд хүртэл түгж хүрээд хөөсний цэврүү шиг арилан одов.

	— Ээж ээ! гэж Таро гурав дахь удаагаа хашхирлаа. 

	Ямар ч хариу чимээ алга. Гагцхүү нуурын мандалд торгон хээ татан ус цалгилав.

	— Бүх юм дэмий боллоо! Энд ямар ч Луу алга. Хэрвээ энд Луу байдаг юм гэхэд миний ээж биш байх нь. Яаж ч хашхичиж дуудаад хариу дуу чимээ алга.

	Таро ингэж хэлээд харамсалтай нь аргагүй уйллаа.

	— Таро, битгий уйл! Энэ бол их гүнзгий нуур байна. Ээж чинь чиний дууг сонсохгүй байх шиг байна гэж Ая хэллээ.

	Ая лимбээ авч нуурын эрэг дээр суугаад намуухан үлээж эхэллээ. Сэвэлзэх салхи лимбэний яруухан эгшгийг нуурын мандал дээгүүр түгээнэ. Тийнхүү том жижиг, урт, бөөрөнхий, янз бүрийн загас эрэгт тулж ирээд түлхэлдэж шахцалдан сэлүүрээрээ бие биеэ алгадна.

	Тэгээд Ая:

	— Загаснууд аа! Нуурын ёроол руу шумбаж очоод, Таро эрэг дээр ирчхээд хүлээж байна гэж Луунд дамжуулж өгөхгүй юу? гэж хэлэв.

	Загаснууд бие биеэ харж, толгойгоо итгэлгүй сэжлэн:

	— Тэр чинь загас бидэнтэй ярихгүй байх даа. Луу өвчин зовлонтой болоод ч тэр юм уу, цаг үргэлж дуугардаггүй юм. Амаа ангайлгаж байсан удаа нэг ч үгүй...

	Гэтэл Мөрөг загас:

	— Дэмий яриад юугаа хийх вэ. Юмны үнэн учрыг хэлэх хэрэгтэй. Үнэндээ гэхэд Луу сохор болсон, түүнээсээ болоод л амьтан болгоноос зугтаад байдаг юм... Би яваад ирье, гээд сэлүүрээ зоримог хөдөлгөв.

	Таро, түүнийг зогсоож:

	— Мөрөг чи үүнийг өгөөд «Таро ирсэн тантай уулзах юм сан гэж байна» гэж хэлээрэй гэв.

	Тийнхүү Таро, аян замын турш хадгалж явсан модон самыг өврөөсөө гаргаж Мөрөг загасанд өгөв. Мөрөг загас модон самыг аваад долгион дунд орж алга болно. Түүнээс хойш минутын хугацаа ч өнгөрөөгүй байтал тэр загас нуурын уснаас сум шиг дээш цойлон гарч эгц дээш гурвантаа харайв.

	Загас: 

	— Нөгөө ам нээдэггүй Луу чинь модон самыг аваад уйллаа. Одоо очно оо гэж хэлээрэй гэж надаар дамжууллаа гэв.

	— Тэгвэл миний ээж мөн! гэж Таро баярлан өгүүлээд, нударгаа зангидан, нуруугаа цэхлээд чанга дуугаар, — Ээж ээ! гэж хашхирлаа.

	Нуурын ус цалгилан, алтан өнгөөр туяарч уснаас аварга том Луу гарч ирлээ.

	Тэр Луу сэлсээр явж усны эрэгт тулж ирээд сохор нүдээрээ Таро руу хандан урт хүзүүгээ урагш нь сунгав.

	— Ээж ээ! Энэ бол би, Таро байна! 

	Таро Лууг хүзүүгээр нь тэврэн энхрийлэн илж залуу хүү буурцгийн чинээ том том нулимс нүднээсээ бөмбөрүүлэн байлаа.

	— Чи намайг гэсээр хүрээд ирэв үү... Тэгээд бас ийм хол, хойд зүгт шүү. Би адаглаад ганц нүдээрээ ч гэсэн хардаг байсан болоосой. Чамайг хэр ханхар том, хүчтэй эр болж вэ гэдгийг үзэх байсан.

	— Ээж ээ, юутай ч гэсэн би таныг олж авлаа. Одоо бид үргэлж хамт байна гэж Таро хэлэв.

	Луу энэ үгийг сонсоод сохорсон нүднээс халуун нулимс урслаа.

	— Таро, чи яасан сайхан сэтгэлтэй юм бэ? Чи ийм жигтэйхэн амьтантай үргэлж хамт байна гэж үү?

	— Тэгэлгүй яах вэ, ээж ээ. Эмэг эх, бусад бүх хүмүүс бид бүгдээрээ хамт амьдарна... Харин ганцхан... гэснээ Таро дуугүй болж «асуугаад хэрэг ч үгүй юм уу?» гэж бодов.

	Тэгснээ юутай ч атугай ээжээсээ асуухаар шийдэж:

	— Ээж ээ, та юунаас болоод Луу болж хувирчхав аа? Та дахиад хүн төрөлдөө орж болохгүй юм уу? гэв.

	
БИ ЯАГААД ЛУУ БОЛСОН БЭ?

	Луу, Тарогийн асуултыг сонсоод толгойгоо гудайлган санаа алдсанаа ингэж ярив.

	— Ийм явдал сахил санваарыг алдагдуулснаас л болсон юм. Хэн гурван загас ганцаараа иднэ, тэр хүн усны айхавтар хачин амьтан болж хувирдаг гэсэн хуучны домог үгийг чи сонс оо биз дээ. Энэ бол хавар болсон хэрэг. Би чамайг гэдсэндээ тээж явсан болохоор хэдийгээр хөдөлж явахад хүнд хэцүү байлаа ч гэсэн хүмүүстэй хамт ажил хийхээр ууланд гарсан юм. Хайрсан бин, чанасан шар будаа, булгийн хүйтэн усны аль алиныг идэж уух хүслэн надад байсангүй. Тэр үед би ой руу явах хэрэггүй л байсан юм, гэхдээ амь зуухын эрхээр явах л хэрэгтэй байсан. Эцэг чинь хорвоогоос хальж одсон болохоор надаас өөр ажил төрөлд явах хүн ч байсангүй.

	Тосгоныхон маань намайг хамаг хүчээ шавхан ядарч зүдэрч явааг мэдээд үдийн хоол хийлгэхээр үлдээгээд өөрсдөө ой руу явцгаалаа.

	Би хүний сайхан сэтгэлд үнэхээр баярласан юм. Нар баруунаа хэвийх үес би ус авахаар гол руу очлоо. Гэтэл голын уснаа гурван загас хөвж явааг харлаа. Том бөгөөд тарган гэдгийг нь яана.

	Голын ус хэдийгээр хүйтэн байлаа ч гэсэн би ус руу орж нөгөө загаснуудыг шүүрч авлаа.

	«Хүн бүхнийг дайлж, баярлуулах юмтай боллоо!» гэж би бодсон бил ээ. Гал ноцоож загасаа шарж эхэллээ. Нөхөд маань бас л эргэж ирдэггүй. Гэнэт юм идмээр санагдлаа. Шарсан загасны сайхан үнэр ханхална. «Нэг загасыг нь идье, харин нөхдөө ирсэн цагт юу ч идэхгүй» гэж би бодлоо. 

	Ингэж бодоод шарсан загаснаас нэг хэсгийг тастаж амандаа хийлээ. Хэчнээн сайхан амттай байсан гэж санана! Тийм сайхан амттай загас би хэзээ ч идэж үзээгүй байжээ. Үнэндээ яаж ийхийн хооронд нөгөө загасаа идчихлээ шүү. Тэвчиж чадалгүй хоёр дахь загасыг идлээ. Дараа нь гурав дахийг нь идлээ. Гурван загас ганц хүн иддэггүй гэж санасан боловч хожимджээ.

	Цээжин дотор гал асаасан юм шиг халуу оргин, хоолой ам хатаж эхлэв. Торхтой ус руу тонгойгоод ууж гарлаа. Хэчнээн ч их ус уулаа гэсэн ханана гэж байдаггүй шүү. Тэгээд гол руу гүйж очиж эрэг дээр нь хэвтчихээд ус залгилж гарлаа. Гэнэт бүх цус минь зүрхээр дүүрч сад тавих шиг л санагдлаа.

	Дараа нь юу болсныг санахгүй байна. Гайхан харсан чинь би, би биш харин усны гайхалтай хачин амьтан болж хувираад гүн нуурын усан дотор байгаагаа мэдлээ. Ийм гүн нуур хэдийд бий болсныг ч мэдэхгүй.

	Тэгээд би «хэн гурван загас ганцаараа иднэ, тэр хүн усны айхавтар хачин амьтан болж хувирдаг» гэсэн хуучны домог үгийг дахин саналаа. Хэдийгээр тэр үгийг саналаа ч гэсэн хожимдсон хойно яая гэхэв. Зөвхөн хар амиа боддог хүн, хүн болж чаддаггүй ажээ.

	Тарогийн ээж тэрхэн агшинд яриагаа таслан гунигтайяа сүүрс алдав. Луу болж хувирснаас хойших амьдрал уйтгар гунигт өдрүүд түүнд санагджээ. Тэр, адаглаад гэрэл гэгээ ч нэвтэрдэггүй гүн нуурын ёроолд, хав харанхуйн дунд хүн болж явахын сайхныг санаж хэчнээн зовж шаналсан гээч! Ийм хувь тавилангүй амьдралын гол буруутан нь тэр өөрөө байсан биш гэж үү! Тэр, хүмүүсийн амьдралын жирийн хэв хэмжээг гажуудуулсан шүү дээ. Тэгээд ч гав ганцаараа, бүгчим муухай лав шаврын дунд амьдарч байгаа бил ээ...

	— Энэ бол шударга биш хэрэг! гэж Таро уурлан хашхирав. — Энэ бол шударга биш хэрэг. Та намайг гэдсэндээ тээж явсан учраас тэр гайтай гурван загасыг идсэн байж шүү дээ. Үүнээс болж та хүн байх хувь тавилангаа алдаж дээ. Энэ бол арай харгис шийтгэл юм биш үү?

	— Хүүе, Таро! Хэн нэг нь тарган цатгалан, бусад нь өлсөж өлбөрч байж болохгүй. Энэ заншил уулынхны хатуу ширүүн амьдрал дунд бий болсон юм.

	— Хэрвээ загас жараахай, тутаргаар хийсэн амттай сайхан талх элбэг дэлбэг байдаг сан бол ийм явдал тохиолдохгүй байсан юм. Жишээлбэл Хар Чөтгөрөөс миний чөлөөлсөн тосгоныг аваад үзье л дээ. Тэндхийн гол мөрөн мөрөг загас, могой загас, зоодой загасаар дүүрэн байна. Ой мод нь мөөг, жимсээр баялаг. Тариалангийн талбай нь тэр аяараа тутаргаар хийсэн амтат талхан уул л гэсэн үг. Хүүш, тэр талхны сайхан үнэртэйг яана! Хэрвээ юм бүхэн элбэг дэлбэг байдаг бол хэн их идэв, хэн бага идэв гэж хэлэлцэж шүүх явдал гарахгүй сэн бил ээ. Бас хэн ч гэсэн би гурван загас ганцаараа идчихлээ гэж өөрийгөө харааж зүхэхгүй сэн бил ээ...

	Таро, хувь зохиолгүй тосгоныхоо гунигт амьдралыг гэнэт санан дурсахад эмэг эхийнх нь дуу сонстох шиг боллоо. Эмэг эх нь шошийн үрийг суулган цацаж явахдаа заавал гурвантаа бөхөлзөн:

	 

	Миний суулгасан шош

	Мянга болон үржтүгэй! 

	Ахиад суулгасан шош, 

	Арван мянга болтугай!

	 

	хэмээн яг л мөргөл хийж яваа юм шиг амандаа үглэдэг сэн бил ээ.

	Аяа, тариачдад маань арай ахиухан газар байдаг ч болоосой! Тэгвэл энэ нуур байсан газар тэр аяараа тариалангийн талбай байх сан бил ээ гэж Таро бодлоо.

ТАРОГИЙН ХҮСЭЛТ

	— Ээж ээ! гэж хэлээд Таро эхийнхээ өөдөөс харав. — Би танд өөрийнхөө хүсэл мөрөөдлийн тухай ярих гэсэн юм. Түүнийгээ биелүүлэхийн төлөө амь насаа ч хайрлахгүй.

	— Хүү минь, чи юу бодож санав? гэж эх нь асуугаад түүнийгээ надад хэл л дээ гэв.

	— Би... Би байна шүү дээ, энэ нуурын усыг далай тэнгис рүү юүлээд газрыг нь хагалж тутарга тарих юм сан гэж бодох юм.

	Эх нь тийм үг сонсоод мэл гайхаж, юу ч хэлсэнгүй.

	— Ээж ээ, таныг олж ирэх гэж би маш урт зам тууллаа. Хаана ч явсан уулс л байна. Хаашаа ч харсан уул, уул, уул. Уулсын хооронд алгын чинээ л газар. Хэрвээ нэг хүн тэр зурвас газар дээр зогсчихвол өөр хүн хажуугаар нь өнгөрөхийн аргагүй шахам нарийхан зурвас газар шүү дээ. Дээр үед хүмүүс түүнийгээ тэдний амьдралын хувь тавилан л тийм байж гэж бодож байжээ. Одоо бол хүмүүс тэгж бодохгүй байна. «Уудам тэнэгэр нутагтай болж, амтат тутаргын арвин их ургац хурааж авна. Амьдрал ахуй ч өөрчлөгдөнө» гэж тэд бодож байна. Би таныг хайж явах замдаа энэ бүхнийг сайн ойлгож мэдлээ. Өдий хүртэл миний хийсэн юм юу вэ гэвэл унтах идэх хоёр л байжээ. Харин одоо бол би чухам юуны төлөө амьдарч байна вэ гэдгийг сайн мэдэх боллоо. Ээж ээ, энэ нуураа л надад өг гэж танаас гуйя. Би уулыг нурааж, усыг нь юүлээд, уулынхныгаа энд авчирна. Бид газар хагалж тутарга тарина, хүмүүс өег цатгалан явах болно. Тэгвэл таных шиг гунигтай хувь заяа хэнд ч тохиолдохгүй болно. Энэ нуурыгаа л надад өг!

	Эх нь Тарогийн үгийг дув дуугүй чагнаж байлаа. Тэр, нуур байхгүй бол өөрөө ч амьд байж чадахгүй гэдгээ мэдэж байлаа. Урьд өмнө амьдарч байсан нуур нь уйтдаж давчуудаад байхлаар энэ нуурт ирэх гэж тэр, хүнд хүчир алсын зам туулсан бил ээ. Тэгвэл одоо Луу энэ нуурыгаа орхих хэрэгтэй болжээ.

	"Би Тарогийн хүсэлтийг биелүүлье. Одоо хүртэл би зөвхөн хар амиа л бодож явлаа. Энэ бол миний хүнд өгсөн бэлэг болог" гэж Луу боджээ.

	Тэр толгойгоо дээш өргөж намуухан дуугаар:

	— Таро, чиний хүсэл, бодлыг би ойлгож байна. Харин Луу байгаадаа би баярлаж байна. Яагаад гэвэл миний бие ямар ч төмрөөс бат бөх шүү. Ямар ч уул миний биеэрээ савж гуядахад ойчихдоо л ойчно. Харин миний нүд сохорсон явдал надад уйтгар гуниг төрүүлж байна. Чи миний хүзүүн дээр суугаад нүдний минь оронд нүд болоорой.

	— Уулыг нураахад таныг туслахгүй байх гэж би яаж бодох бил ээ. Таны хэлсэн бүхнийг би гүйцэтгэе.

	— Энэ ажил хэчнээн хүнд хэцүү байлаа ч гэсэн уйлж уцаарлахгүй, орхиж явахгүй гэдгээ л надад амла!

	— Ээж ээ, би уйлж уцаарлахгүй, бат итгэлтэй байна. Бас, бид санасан бодсон бүхнээ заавал хийнэ. Лимбэдэж байгааг та сонсож байна уу? Энэ бол миний сайн найз Ая лимбэдэж байгаа юм. Тэр намайг үхлээс аварсан. Ая, нааш ир гэж Таро дуудаад бид юуны тухай ярьж байгааг сонс л доо гэв.

	Ая нуурын эргээс зайдуухан суугаад лимбэдэж байлаа. Зэрлэг гахай, туулай, хулгана, баавгай, үнэг цөмөөрөө түүнийг тойрон сууцгааж лимбэний уяхан эгшгийг нь чагнах ажээ. Тэд хэдийдээ ингэж хүрээд ирчихдэг бил ээ?

	Ая, Тарог харснаа босож инээмсэглэн:

	— Чиний царай надад бүгдийг хэлчихлээ. Уулыг нураах ажил хэчнээн хүнд хэцүү байлаа ч гэсэн чиний хүсэл мөрөөдлийг биелүүлэхийн тулд бид бүхнийг хийх нь мэдээж шүү дээ.

	— Бид ч гэсэн та нарт туслахыг хүсэж байна! гэж ан амьтад хашхиралдлаа.

	Таро, Ая хоёр бие биеэ харж хөгжилтэй инээмсэглэв.

	Хамгийн жижигхэн Хулгана хүртэл байдаг хүчээ гарган сүүлээрээ газар цохиж байхад инээлгүй яах вэ.

	— Тааламжтай сайхан амьтад юм даа! гэж хэлээд Таро дун цагаан шүдээ яралзуулан инээлээ. — За яах вэ. Та нар уул нуруу, ой хөвчөөр гүйцгээ. Тааралдсан бүхэндээ уулыг нураах гэнэ гэж хэлээрэй. Хэн юу чадна, түүгээрээ тус болог. Зэрлэг гахайнууд соёогоороо, баавгай, үнэг, туулайнууд савраараа газар ухна биз. Хулгана ч гэсэн газрыг хөндийлж сийчиж нүх гаргаг. Тийнхүү цөмөөрөө хүч чадлаа нийлүүлэн байж сүүн шүд хөдлөхийн адил энэ уулыг ганхуулж хөдөлгөе.

	Ан амьтад уул нуруу, ой хөвчөөр явж тааралдсан бүхэндээ уулыг нураах тухай мэдээ дамжуулж эхэллээ. Харин Ая, Лууны дэргэд хүрч ирээд түүнийг хүзүүгээр нь энхрий зөөлөн тэвэрч:

	— Энэ бол би, Ая байна. Би одоо Цагаан Моринцороо унаад тал руу давхиж хүмүүст хэл хүргэе. Тэд асар их чимээнээс айж сандрах биш, харин хүрз зээтүүгээ бариад нуур луу ирэг гэж хэлэв.

	Тарогийн эх, Аягийн үгийг анхааралтай сонсоод:

	— Охин минь чи маш зөв юм санаж боджээ. Би чиний нүүр царайг харахгүй байна. Гэхдээ чи бол энхрий зөөлөн, сайхан сэтгэлтэй, ухаалаг охин гэдгийг дуу чинь гэрчилж байна. Чи хэлсэн ёсоороо одоо яв, уулыг нурааж, усыг нь юүлээд шинэ газар бий болно гэдгийг хүмүүст хэл. Гагцхүү уул нураах энэ ажлын хүнд хүчрээс болж хэн нэгэн хүн амь насаа алдах юм уу, гэмтэж бэртэх явдал гарахгүй байгаасай л гэж би хүсэх юм.

	— Таны хэлсэн бүхнийг цөмийг нь хэлье, баяртай. Ая, Цагаан Моринцордоо үсрэн мордож, тэд тэнгэр өөд хөөрөн одлоо.

ШИНЭ ГАЗАР БИЙ БОЛСОН НЬ

	— За яах вэ, Таро ажлаа эхэлье! Энэ уулыг нураахад хэдэн хоног хэрэгтэйг би мэдэхгүй байна. Гагцхүү энэ нуурын ус Умард тэнгист цутгаж орно гэдгийг л мэдэж байна.

	Тарогийн эх толгойгоо гудайлган ингэж хэлээд газар, тэнгэрийн бурханд залбирав. Таро нүдээ анин сэтгэл санаагаараа эмэг эхдээ хандаж: «Эмээ, жаахан хүлээгээрэй. Миний хүсэл мөрөөдөл биелэх нь» гэв.

	Нар жаргалаа.

	— Таро, чи одоо миний хүзүүн дээр суу, чанга бариарай, гэж эх нь хэлээд усны гадаргад хөвөн гарахад үй түмэн усан бөмбөлөг дээш хөөрөв.

	Тэнгэрт бөөн хар үүлс хуралдан, салхи шуурга дэгдэж, бороо цутгаж эхэллээ. Газар тэнгэрийг хага зүсэн нүд сохлом хурц гэрэл гаргаж цахилгаан цахина. Асар том давлагаа архиран шуугьсаар уул хад мөргөөд буцах нь зуун хүрхрээгийн ус уулнаас буух мэт нэн аймшигтай ажээ. Луу, Аварга том давлагаан дээгүүр өндийж очоод хамаг чадлаараа уулыг гуядлаа. Уул доргисон ч үгүй. Луу ухарч очоод хамаг чадлаа хөвчилж аварга том давлагаатай хамт ахиад л уулыг гуядлаа. Луу дахиад л ухарлаа. Бүх л шөнийн турш аварга том давлагаа хөөсрөн хөвөлзөж, эрчлэн хуйларч, уул мөргөв. Үүр хаяарч эхэлсэн боловч шуурга намдаагүй л байлаа. Дахиад нэг өдөр өнгөрч нар жарган шөнө боллоо. Гэвч уул нураагүй хэвээрээ. Лууны бие шархаар дүүрч, гал халуун амьсгаа нь хад чулууг үнс шиг болгожээ.

	— Ээж ээ! Хад чулууг гуядаад бай! гэж Таро аадар борооны хав харанхуй үүлс, аварга давлагааны их дуун дунд хашхирав.

	Гэнэт Таро өөрт нь хэзээний танил бөмбөрийн цохилт бас ая дуу сонслоо.

	 

	Цар нь дүнгэнээд бөмбөр минь сайхан дуугарна вэ? 

	Цагаан будаанаас ч илүү бөмбөртөө би хайртай 

	Хэнхдэг зүрх дэлдээд

	Хэнгэргээ би дэлдээд

	Түн-түн түн-түн

	 

	— Пээ, энэ чинь Улаан Чөтгөр шив! Хүүе, Улаан Чөтгөр өө, өөрийн найз нөхөд - аянгачдыг дуудаж энэ уулыг нураахад бидэнд тус болооч.

	Бөөн хар үүлсийн цаанаас танил дуу гарч:

	— Таро, чиний төлөө юу ч хийхэд бэлхэн байна. Чи намайг уйтгарт амьдралаас салгасан. Одоо би энэ уулыг нураахад чамд тус болно.

	Улаан Чөтгөр зуун найз - аянгачдаа дуудаж зуун бөмбөр зэрэг нижигнэв. Энэ асар их чимээнээс болж Таро эхийнхээ нуруунд наалдан чихээ бөглөв. Ингээд л ертөнц сөнөж байгаа юм уу гэлтэй. Гэтэл нам гүм болчихлоо.

	Таро нүдээ нээж, орчин тойрныг харвал уул хоёр хуваагдан яг л амаа ангайлгаж байгаа юм шиг болжээ.

	— Ээж ээ, хар аа! Аянгачид уулыг хоёр хуваачихжээ.

	Луу сүүлчийн хүчээ шавхан уулыг гуядлаа. Уул аймшигт дуугаар нүргэлэн ойчиж, бөөн ус сад тавин урсах нь, өндрөөс буух хүрхрээ мэт. Хамгийн түрүүнд буюу, хөөс татуулж үсчин урсах усан дунд Луу хурдалж түүний хүзүүн дээр Таро сууж явна. Их мөрөн замдаа тааралдсан уул хадыг нурааж эвдэн, ой модыг урсган урагш тэмүүлнэ.

	Манан будан арилж нарны туяа газар дэлхийг гийгүүлэв. Шинэ мөрөн өглөөний наранд гялалзанхан, гялтгананхан урссаар Умард тэнгист усаа юүлж дуусгав. Алсын Нуурын байсан газар тэгшхэн, үржил шим сайтай, уужим сайхан тал бий болжээ.

	Энэ талыг Таро хараад, 

	— «Энэ сайхан тал! Ийм сайхан, зах хязгааргүй уудам талыг ээж минь даан ч харж чаддаггүй нь харамсалтай» гэж бодов.

	Таро, эхийнхээ хүзүүгээр тэврэн гомдолтой нь аргагүй уйллаа.

	— Ээж ээ, танд маш их баярлалаа. Хорвоод танаас сайхан хүн алга. Таны бүх бие шарх сорвиор дүүрч цус нөж болжээ. Та өөрийнхөө төлөө биш, бусдын төлөө л ингэж тэмцлээ. Их баярлалаа, ээж ээ! Та ингээд үргэлж Луу байх юм гэж үү?!

	Таро эхийнхээ шархыг барьж үзэх үед түүний нулимс Лууны сохорсон нүдэн дээр дусав. Гэнэт гайхамшигтай юм болж аймшигт Луу туялзсан нарийн сайхан биетэй, эелдэг зөөлөн зантай бүсгүй болон хувирч, тэр бүсгүй нүдээ нээв. Ийнхүү Тарогийн өмнө ээж нь бий болов.

	— Таро, чамд баярлалаа! гэж эх нь хэлээд хүүгийнхээ гарыг барьж уйллаа. 

	— Чи намайг дахиж хүн болголоо. Хэрвээ чи надад туслахаар ирээгүй сэн бол уур хилэн, үзэн ядах үзлээ хааяа нэг илчлэн гэрэл гэгээ ч нэвтрэн орж чаддаггүй тэр харанхуй газарт буюу Алсын Нуурын ёроолд амьдралынхаа турш хэвтэх байлаа. Чамайг би хэчнээн ч олон жил хүлээв дээ! «Хүү минь хүчтэй, ухаантай эр болж өсөөд намайг аварна даа» гэж би боддог байсан. Чи өсөж том болоод харин ч миний санаж байснаас илүү хүчтэй, ухаантай эр болжээ. Чиний эрэлхэг зориг надад тэмцлийн их хүчийг өгч намайг хүн болголоо.

	Тэр үед Ая, Цагаан Моринцороо унаад хүрч ирлээ. Тэр, Тарогийн ээжийг хармагц сайхан хар нүд нь нулимсаар дүүрэв.

	— Ээж ээ! Таро! Цагаан Моринцордоо мордож Алсын Нуур байсан газар луу очъё. Хүмүүс биднийг хүлээж байна. Тэд Тарогийн бэлэглэсэн тутарга болон хүрз, анжсаа авчирч байна гэж Ая хэллээ.

	— Тийм ээ, яаралгүй болохгүй гэж Таро хэлээд, — Ажил дөнгөж л эхэлж байна. Ээж ээ явъя! Биднийг газар хүлээж байна гэв.

	 

	* * *

	 

	Уужим их талд тутарга тарьж удалгүй тэнд алтан түрүүн тэнгис долгилж эхлэв. Тэд ургацаа хурааж авсны дараа Ая Таро хоёрын хөгжилтэй сайхан хуримыг хийлээ.

	Тэд ээжийгээ болон эмэг эх, өвөг аав, тосгоныхноо урин ирүүлж шинэ газар нутагт аз жаргалтайг сэтгэл дүүрэн амьдарч эхэллээ..

	Аз жаргалыг хүсье! Аз жаргалыг хүсье!

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Хайрт хүүхдүүд ээ!

	Лууны хүү Таро гэдэг энэхүү тууж үлгэрийг зохиосон Миёко Мацутани бол японы нэртэй зохиогчийн нэг юм. Миёко Мацутани энэ зохиолоороо хүүхдийн шилдэг зохиолд олгодог олон улсын шагнал Андерсены нэрэмжит олон улсын шагнал хүртжээ

	Энэ эмэгтэй зохиолч өөрийнхөө туужийг японы ардын үлгэрээс сэдэвлэн бичсэн байна. Таро бол хүүхдийн олон арван ном, хүүхэлдэйн кино, жүжгийн гол баатар юм. Ийнхүү Таро японы хүүхдүүдийн хамгийн хайртай баатрын нэг болжээ.

